
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

I : ИРГЭНИЙ УЯНГА



	



	СҮХБААТАРЫН ГЭРЭЭСЛЭЛ

	Аль вэ, багачууд аа!

	хүсэцгээе, мөрөөдөцгөөе!

	Амьдрал ба түүхийг

	хүслэнгээрээ чимцгээе!

	Аймшиггүй чин зоригт

	Сүхбаатар мань

	Амьд хэвээрээ, яг одоо

	байгаа юм гэлээ.

	Гучин жилийн өмнө

	тэр нөгчиж

	Гуниг гаслан бидэнд

	учраагүй юм гэлээ!

	Заналт дайсны балгуулсан

	«эмэн» хор нь

	Залуу жанжныг хөнөөж

	чадаагүй юм гэлээ.

	Улаан бүчит пионер

	багачууд та нарын

	Урт жагсаалын өмнүүр

	яг одоо

	Ухаа хонгороо унаад

	зоригт Сүхбаатар

	Урамтай цогтой алхуулж

	яваа юм гэлээ.

	Өндөр настай болсон

	Сүхбаатар жанжин

	Өнгөт сувдан буурал

	үсээ илээд

	Чимэг болсон ирээдүйн

	баатар та нартаа

	Чин сэтгэлийн үгээ

	захиж байгаа юм гэлээ.

	«Хайрт багачууд та нартаа

	хандаж би захихад

	Хамгийн түрүүнд та нарт

	хамтын хүмүүжил хэрэгтэй.

	Халуун дотноор мэхэсхийж

	мэндэлж сурах нь ашигтай.

	Хамаг хэрэг ажлаа

	зөвлөж хийх нь тустай.

	«Баавгайт» чихэр олдвол

	хувааж идэх хэрэгтэй.

	Багыг нь нөхөртөө өгвөл

	хамтын хүмүүжил биш ээ!

	Аялалд гарахдаа та нар

	алхаагаа тааруулж яв!

	Алаг бөмбөрийн уриагаар

	хөлөө нийлүүлж алх!

	Эс тэгвэл тэр чинь

	хамтын хүмүүжил биш ээ!

	Эгшиг дуу аялахад

	буруу хоолой гарна.

	Авдар савнаас урьтаж,

	сандал та нарт хэрэгтэй.

	Айлчилж ирсэн нөхдөө

	суулгаж хүндлэх ёстой!

	Эс тэгвэл тэр чинь

	хамтын хүмүүжил биш ээ!

	Эрээн авдар харах гэж

	хэн ч танайд ирэхгүй

	Хамаг олны дотор

	хүч чадал чинь бий.

	Хамт олонтойгоо байвал

	бэрх бүхнийг давна.

	Олноосоо тасарсан хүнд

	оготнын чадал ч байхгүй.

	Орчлонд одоо ер нь

	түүн шиг гаслан байхгүй!

	Социализмын үеийн хүн

	нямбай байх учиртай.

	Сонины дугаар уншдаггүй бол

	эрдэмтэн болох нь хол оо!

	Гараа угаахаас залхуурвал

	гаслан өвчин салахгүй.

	Гайтай өвчинд нэрвэгдвэл

	гавьяат ажил бүтэхгүй.

	Дээл хувцсаа уралгүй

	дэвтэр номоо үнгэлгүй,

	Дээр нь бэх дусаалгүй,

	дэс дарааг нь солилгүй,

	Хайртай гамтай хэрэглэх нь

	ажилсаг нямбайн тэмдэг.

	Харин эс тэгвэл

	хатуужил сахилгагүйн шинж ээ!

	Цагийн хүйтэнд гадаа

	цас мөсөн дээр гулгацгаа!

	Цанаар гулгахаас айвал

	шинэ хүн биш ээ!

	Царгиа чанга хоолойгоор

	дуугаа цовоо аялцгаа!

	Цангинах сайхан дууллаас

	урам зориг сүндэрлэнэ.

	Хоолны цагтаа унтаж,

	хичээлийн цагтаа наадвал

	Хорин зүгтээ задгайраад

	замбараагүй сурагч болно.

	Хойрго салан байдлаар

	сурагч хэрэв хүмүүжвэл

	Хожим ажил хийхдээ

	хариуцлагагүй хүн болно.

	Сайн сайханд тэмүүлэх

	хүслэн та нарт хэрэгтэй.

	Саарч буурахгүй эрчээр

	бадарч байх ёстой.

	Санаж хүссэнээ орхих нь

	салан задгайн тэмдэг.

	Салан задгай гэдэг нь

	тэргүүн зэргийн дайсан.

	Эрдэм ажил хоёр

	юунаас ч илүү хүчтэй!

	Энэ хоёрын хүчээр

	нийгэм журам бүтнэ.

	Ажил эрдмийн бололцоог

	хойчийн та нарт олгох гэж

	Атаат дайсантай, партизанууд

	амиа хайрлахгүй тэмцсэн юм.

	Сурах ажиллах хоёроос

	эрхэм жаргал байхгүй!

	Суут энэ чанаргүй бол

	хүний шинжээ алдана.

	Ажил эрдмээс зугтааж

	сул суух хүсэлтэн

	Амьтны цусыг сорогч

	аалз хувалзаас ялгаагүй.

	Давуу ихийг бүтээгээд

	даруу зантай байцгаа!

	Дандаа онц сурсан ч

	Давтлагаа битгий тасалцгаа!

	Би чамаас дээр гэж

	битгий нөхөртөө бард!

	Битүүгээр тэгж бардвал

	бүр ч хүмүүжил биш ээ!

	Гайхамшигт нийгэм журмыг

	гардан байгуулахыг зорьцгоо!

	Гар өргөсөн тангарагтаа

	чин үнэнч байцгаа!

	Гал улаан тугийг

	өндөрт өргөн явцгаа!

	Гагцхүү ингэж чадвал

	ёстой хойчийн баатар!» гэж

	Хэрэв Сүхбаатар өнөөдөр

	амьд байсан бол

	Хэлж захих үг нь

	ийм л байх сан биз!

	Хэрэгжүүлэн биелүүлнэ гэж

	багачууд та нар тангараглаж

	«Хэзээд бэлхэн» гээд

	гар өргөн ёслох биз!

	Яагаад гэвэл, зоригт

	Сүхбаатар өөрөө

	Ялгуусан социализмын төлөө

	амьдралаа зориулсан болохоор

	Гэрэлт тэр нийгэмд

	чухал хэрэгтэй бүхнийг

	Гэрээсэлж бидэнд захих нь

	магад байсан юм даг.

	 

	1953 он

	 


ТӨМӨР ЗАМ

	Төрсөн нутгийн минь дээгүүр

	Төмөр зам зурайн тавигдав.

	Түмэн жилийн зэлүүдийг цочоож

	Түргэн галт тэрэг сунайн давхив.

	 

	Жингийн тэмээний жигдхэн алхаагаар

	Жинчин эрс жавар сөрж

	Жил сараар зүтгүүлдэг газраар

	Жирэлзүүлэн давхиад галт тэрэг хурдална.

	 

	Үлгэр домгийн луу шиг хүрхэрч

	Үзүүргүй урт могой шиг хөвөрч

	Үлэмж хөгжлийн тээш ачсан

	Үет цуваа галт тэрэг айсуй.

	 

	Баян амьдралын төгс хэрэгцээ

	Бялхам мөрөн шиг түүгээр урсана.

	Бахтай хөгжлийн тосгон суурин

	Баруун зүүнээр нь дагаж сүндэрлэнэ.

	 

	Тэртээ энтээгээс тэмүүлсэн зам

	Тэмдэгт газраа ирээд нийлэх нь

	Тэсгэлгүй саналцсан ахан дүүс

	Тэмүүлэн гүйлдэж, тэврэлцэн золгох мэт

	 

	Аминд ойрхон аюул сүйрлээс

	Аварч биднийг салгаж өгсөн

	Алс хэтийн хөгжлийг зориход

	Ачлага уналгаа сарвайж тусалсан

	 

	Хань болсон зөвлөлт түмний

	Харамгүй тусламжийн ачийг биширсэн

	Хамаг монголын ард түмний

	Хайрлан хүндэтгэх сэтгэлийн дээж нь

	 

	Галт тэрэгнээс хурдан буухиагаар

	Газрын холыг товчлон туулаад

	Ган замын амин судсаар

	Гайхамшигт Москвад цахилан хүрнэ.

	 

	(1949) 1985 он

	 


СУРАХ ЭРХИЙН ЖАРГАЛ

	Хаврын уринд дууч болжмор жиргэх мэт

	Хангинах хонхны яруу дуу жингэнэхэд

	Намрын өглөө мянга түмэн багачууд

	Найртай сургуульдаа хөгжин баясан цуглардаг

	 

	Хамаг бүхнээр төгс хангагдсан танхимд

	Эрдэм сурахаар ширээ түшин суугаад

	Халуун дотно багшийнхаа утгатай үгсийг

	Энхрий үрс чих тавин сонсдог.

	 

	* * *

	 

	Гэрэл туяаг зүг бүрдээ цацраасан

	Гэгээн одон шиг манай цогтой залуус

	Сургууль эрдмийг анги шатаар нь төгсгөж

	Судар бичгийг боть ботиор нь судлаад

	Гучин насны босго алхаагүй залуудаа

	Гурван атираа духанд нь гараагүй идэртээ

	Нийгэм байгалийн нандин учрыг тайлаад

	Нэрт эрдэмтний зэрэг сууринд дэвшдэг.

	 

	* * *

	 

	Он жилийн урсгалаар хөгжлөөс хоцров гэж

	Олсон сурлага мань ажил явдалд дутагдав гэж

	Ой ухаан буйдраад мэдсэнээ мартав гэж

	Олон зүйлийн учир шалтгаан тоочоод

	Цал буурал үстэй настан хөгшид ч

	Цагаа ашиглан хэвлэл номтой нөхөрлөөд

	Орой үдшийн олон сургуульд орж

	Олныг үзсэн хашир оюунаа хөгжөөдөг.

	 

	* * *

	 

	Энэ бүхэн манай ердийн амьдрал юм

	Эрдэм сурах эрхээ их багагүй цөмөөрөө

	Эхийн сүүг ам дүүрэн балгах шиг

	Эдэлж байдаг жаргалын мань тэмдэг юм.

	Энэ эрхийг жил сараар хугацаалдаггүй юм.

	Эдлэгч хүний нас зүсээр ялгадаггүй юм.

	Судлах эрдэм ертөнцөд хэмжээгүйн адил

	Сурах эрх манайд хязгааргүй байдаг.

	 

	* * *

	 

	Эрдэм сурахын чөлөөт бүрэн эрхийг

	Энэрэлт нам засаг олгосон юм

	Эрдэнэт үндсэн хуульдаа бичиж

	Эцэг эх минь үүрд мөнхөлсөн юм.

	Хуулийн алтан үсэг бүр нь

	Хувьтай амьдрал хэрэгжин биелээд

	Эрдэм сурахын бахтай жаргалыг

	Эдэлж байна. Бид бүгдээрээ!

	 

	* * *

	 

	Сурлага эрдмийн далайд шумбах

	Сурах эрхийн сайхан жаргал аа!

	Шумбаад шүүрдсэн сувд тана шиг

	Сурсан эрдэм үнэт баялаг аа

	Олдошгүй эрдэм чадлын содон бүхнээр

	Оюун билгийн алтан сангаа дүүргээд

	Эрдэнэт түүний цэцэг болсон бүтээлээр

	Эх орон - монголоо зогсолтгүй чимье!

	 

	* * *

	 

	Харанхуй бүдүүлгийг наран мэт гийгүүлдэг

	Харгис ёсыг аянга мэт ниргэдэг

	Үнэн суртлын охь манлай болсон

	Үлэмжийн их Маркс, Лениний сургаалыг

	Хар нүднийхээ хараа болгон суралцацгаая!

	Хамтын чин зорилгынхоо туг болгон өргөцгөөе!

	Халуун ид тэмцэлдээ зэвсэг болгон хэрэглэцгээе!

	Хамаг ажил үйлсийнхээ жолоо болгон дагацгаая!

	 

	1952 он

	 


ШҮЛЭГЧИЙН ЖАРГАЛ

	Хотод шөнийн нам гүм тогтсон үе билээ.

	Хоёр дахь давхрын нэг цонх гэрэлтэй байж билээ.

	Энэ тэр ажил явдлаар завгүй байдаг

	Эрхэм нэг шүлэгч тэнд суудаг билээ.

	Олон хүн энэ шүлэгчийнд зүс бүрээрээ

	Орж гарч байдаг нь хэзээний хэрэг билээ.

	«Хамаг зочид нь одоо явчихсан байх ёстой.

	Харин өөрөө шүлгээ бичиж байх учиртай.

	Өөрийнхөө бичсэнийг уншиж өгье байз

	Өгөөмөр сургаалыг нь сонсож засъя байз гэж

	Өндөр барилгын хаалгаар орж, шатаар өгслөө.

	Өнөөх өрөөнд хүрч, орох зөвшөөрөл эрлээ.

	Уран бүтээлийн багш минь болсон тэр хүн

	Урдаас минь угтан мэндлээд урьж орууллаа.

	Шүлэг зохиолыг минь унших завгүй гэлээ.

	Шүүж хэлэлцэх эзэд нь биеэрээ байгаа гэлээ.

	Эргэн тойрон номоор хүрээлэгдсэн бага шиг өрөөнд

	Элдэв амттан өрсөн дугуй ширээ тойрон

	Энгийн малчин хижээл эр, эхнэртэйгээ хамт

	Эгэлдэргэж, ханцуйгаа унжуулан, тухтай суусан байлаа.

	Ажилтай, албатай өөр хэдэн зочин бас

	Амттай ярианд нь сэтгэл нийлэн орчихсон байлаа.

	Малчин ардын сонин яриаг шамдан сонсож

	Манай шүлэгч баярын мишээлд умбасан байлаа.

	Бадарсан галыг тосоор дэгжээх мэт өрнөсөн яриаг нь

	Бахархан сонирхсон би ч, чих тавин сонслоо.

	Идтэй шидтэй рашаан усны тухай,

	Идэр залуудаа жин тээсэн тухай,

	Мал, мах ноосны хууль өөрчлөгдсөн тухай,

	Малчин ардууд баяр хөөр болсон тухай.

	Элдэв сэдвийг дамжин өрнөсөөр тэр яриа

	Эрх жаргал гэдэг юу болоход шилжлээ.

	Эрхэм шүлэгчийн дээд жаргал юу болохыг

	Энэ зочид яриулахаар ам нэгдэн хүслээ.

	Олдож болох жаргал бүхний минь үндэс сурвалж,

	Олон түмэн та нарын дотор байдаг юм.

	Манай ардын эрхэм хүслэнг туг болгосон

	Манлай намын минь бат нэгдэлд байдаг юм.

	Нам хөдөлмөрчин хоёрын сайхан чанараас өөр

	Нандигнан дуулах эрхэм сэдэв байхгүй юм.

	Хэрэгтэй дууг нь ард түмэндээ дуулгаагүй шүлэгч

	Хиргисүүр булшинд амьдаараа орсноос өөрцгүй юм.

	Үнэн үг, чин санааг минь олоод хэлчихжээ гэж

	Үй олон, шүлгийг минь бахархан эс уншвал

	Үзэг барьж, цаас эрээчсэн шүлэгч би

	Үнсэнд хаягдсан шалзнаас огт ялгаагүй.

	Олон түмний дуу хоолой болсноо

	Олж мэдрэхээс илүү жаргал шүлэгчид байхгүй.

	Ард түмэндээ тус бүтээснээ харахаас илүү

	Аз жаргал зохиолч хүнд огт байхгүй.

	Од түгсэн шөнө бичиж суудаг мань жаргал мөн

	Огт танихгүй хүнээс захидал авдаг мань жаргал мөн

	Өдрийн сонинд шүлгийг минь уншихыг хүсвэл жаргал мөн

	Үдшийн наадамд цөмөөрөө сонсохыг хүсвэл жаргал мөн

	Номын тавиурт шүлэг минь новш болохгүй бол жаргал мөн

	"Ноцож" барьж хүний, нойрыг хүргээгүй бол жаргал мөн

	Багачууд хүүхэд тогтоох гэж сураглаж явбал жаргал мөн

	Бавгар сахалтан дуулах гэж асууж байвал жаргал мөн

	Энэ олон жаргалыг та нар надад эдлүүлдэг

	Эдэлсэн жаргалын хариуг шүлэгч мартах ёсгүй

	Эмнэг үгийг номхотгоход нойроо хайрлах учиргүй

	Эгэл олныхоо тусыг минут ч мартах эрхгүй».

	Шүлэгчийн ингэж хэлснийг бид магтан зөвшөөрлөө.

	Сүүлд нь өнөөх малчин, өврөөсөө захидал гаргаад

	«Таныг өнөөдөр жаргуулах, хувьтай хүн юм би.

	Таних танихгүй олны захиаг танд авчирсан юм.

	Төгөлдөр сайхан зохиолыг чинь уншаад манай нутгийнхан

	Төрийн жолоог барилцаж чадах хүн гэж итгэсэн юм гээд

	Олон захидлыг шүлэгчид гардуулж өгөх үед 

	Оргилом баяр хөөрөөр, алгаа бид ташицгаалаа.

	Их хурлын депутатад нэр дэвшүүлсэн олноос нь

	Итгэлт хүндээ ирүүлсэн захидал бичгүүд байжээ.

	Санал нэгтэнд итгэгдсэн төгс жаргалын туяа

	Сар шиг дүүрэн царайд нь тунаран байж билээ.

	 

	1954 он

	 


МАНАЙ НАМ

	Нам гэдэг мань юу болохыг

	Нарийн сайн тунгаан бодвол

	Нандин чанар, эрхэм зорилготны

	Насандаа баримтлах тангараг журам юм.

	 

	Олны хүслийг нэгтгэн илэрхийлсэн

	Онцгой ухамсрын бат эгнээ юм.

	Ардын ашгийг хэтээс нь хамгаалсан

	Ариун шударга тэмцлийн манлай юм.

	 

	Аугаа ялалтын титэм асаасан

	Ангийн биеийн мань алдарт тэргүүн юм.

	Алтан өргөөнд минь гэрэл түгээсэн

	Ардын суутан хорол тооно юм.

	 

	Унь шиг эгнэсэн ардчиллын багана дээр

	Улсын нам тооно шиг тогтож

	Алтан өргөө-Эх оронд минь

	Авралын нарны гэгээг тусгадаг юм.

	 

	Хамаг ард хана шиг хүрээлж

	Халуун хүйтнээс эсгий шиг хамгаалж

	Хөгжлийн гал мөнхөд бадарсан

	Хүний жаргалын голомтоо сахиж байна.

	 

	Хорол эрдэнэ тооноо цогцолж

	Коммунизмын нарыг мандуулахаас өмнө

	Хотлын гэр-Эх орон минь

	Хоригдлын хар овоохой шиг байлаа.

	 

	Харц ядуу ард эзэн нь

	Хамжлага боолын хүлэгтэй байлаа.

	Ховдог феодалын хар ноход

	Хонго зооноос нь зулгааж байлаа.

	 

	Шавь албатгүй л харанхуй байлаа

	Шашны мананд будангуй байлаа

	Шанам шовгортой шар ноход

	Шарх сорвийг нь долоож байлаа.

	 

	Харийн цөөвөр сүрэглэн ирж

	Хашаа хороонд мань халдаж байлаа

	Халуун амийг нь таслан багалзуурдахаар

	Хаяа хатавчийг нь мэрж байлаа.

	 

	Ган зудын бэрх цагт

	Ганц гэрээр хаягдсан айл шиг

	Гачигдал дутагдал, үхэл мөхлийн

	Гаслан зовлонд нэрвэгдэж байтал

	 

	Ардын цэцэн хүү гарч

	Арга ухаанаар сэм явж

	Алс умардын сайн хөршөөсөө

	Ачилга уналга олж ирсэн юм.

	 

	Чоно нохой араатны сүргийг

	Цохилж намнах зэвсэг авчирсан юм.

	Өрх гэрээ өөд татаж,

	Өнө холын нүүдэл хийсэн юм.

	 

	Айл хүний амь нэг

	Саахалт улсын санаа нэг

	Сайн хөрш Зөвлөлт улстай

	Санаа амиа нэгтгэн нөхөрлөж

	 

	Далан ханатай үлгэрийн өргөө шиг

	Далай уудам эх орондоо

	Маш гэгээн жаргалын нарыг

	Манлай нам мань мандуулж чадлаа.

	 

	1971 он

	 


НАМЫН ГИШҮҮН

	Ардын хувьсгалт намын гишүүн

	Аварга модны салаа мөчир юм.

	Алтан наран-коммунизмын сургаалаас

	Амьд ногоон өнгөө олдог юм.

	 

	Хөрсний гүнд тархсан үндэс

	Хөдөлмөрчин олонтой амин холбоотойгоос

	Хөх салхинд гандаж шарлахгүй

	Хөврөл нахиагаа задалж байдаг юм.

	 

	Сайхан үнэрээ тараахаар барахгүй

	Салаа мөчрөө тэлж байдаг юм.

	Намын сэлбэг шинэ гишүүний,

	Нахиа мөчрийг нэмж байдаг юм.

	 

	Эгнэгт ногоон өнгөгүй болоод

	Эрүүлийг тэтгэх үнэргүй болбол

	Зандан модны тансаг навчийг ч

	Залхууралгүй хайчилж хаях хэрэгтэй.

	 

	Арван түмэн үндэс шижмээр

	Ардын хөрсний гүнээс ургасан

	Аварга зандан намын модонд

	Ашигтай ногоон навч нь байх сан.

	 

	Намын гишүүн хүн гэдэг

	Найдвар итгэлийн биелэл байдаг.

	Дайсны өөдөөс түүнийг явуулбал

	Дараад ирнэ гэж итгэж болно.

	 

	Хатуу хэцүү ямар ч ажилд

	Хааш нь ч түүнийг томилж болно.

	Хэрэгтэй болбол амиа өгөөд ч

	Хэрэг ажлыг бүтээж чадна.

	 

	Үнэнч шударга ийм гишүүнийг

	«Үстэй толгойноосоо илүү ажилтай,

	Үүр цайлгах олон хуралтай

	Үхэхээ мэдэхгүй хэнхэг амьтан» гэж

	 

	«Эрхэм» бэртэгчин цэцэрхэн боддог нь

	Эндүү болоод хортой гэдэг нь

	Нойтон нялцгай модны өт

	Ногоон навчинд хороо цацсан мэт.

	 

	«Намрын хяруу» үсэнд унаж,

	Насны сүүдэр урт болоход

	Нартад юунд амьдрав гэсэн

	Нандин асуулт халз тулгардаг юм.

	 

	Эрхэм үйлс намынхаа ажилд

	Энэ насаа бүрэн зориулав гэж

	«Эрлэгийн шүүх» шиг энэ асуултад

	Эрэлхгээр хариулна, коммунист хүн.

	 

	Намын үйлсэд насаа зориулав гэдэг

	Нандин утгатай, жинтэй үг юм.

	Хүний орчлонд амьдарч явсны

	Хүндэт шалтгаан, учир зөвтгөл нь юм.

	 

	Хөдөлмөрчин хүний жаргалын төлөө

	Хөвчин амьдралаараа зул барьж

	Хамаг илч гэрэл туяагаа

	Харамгүй зориулав гэсэн үг юм.

	 

	Нандин энэрэнгүйн ухамсраар ассан

	Намын гишүүний амьдрал гэдэг бол

	Балрыг туулах олны өмнө

	Барьж явдаг бамбар дэнлүү юм.

	 

	1971 он

	 


НАМЫН БАТЛАХ

	Амрагийн болзоонд очиж үзээгүй

	Арван есхөн насандаа би

	Аюулхай зүрхээ догдлуулан байж

	Анх чамайгаа гардаж авсан

	Ардын хувьсгалт намынхаа батлахыг

	Арьсан саванд гэрлэн зүүж,

	Насан турш биеэсээ салгахгүй

	Нандин эрдэнэ шиг хадгалж явна.

	Нандин эрдэнийн шүүгээг нээдэг

	Нарийн тоот нууц түлхүүр шиг,

	Нам чинийхээ батлахын дугаарыг

	Насандаа мартахгүй санаж явдаг.

	Ардын тусын хэрэгт зүтгэх,

	Ариун тангаргийн баримт болгож,

	Аминаасаа өөрцгүй хадгалж явдаг

	Аранзал улаан батлах дэвтэр минь

	Хамаг олныхоо итгэл найдварыг

	Хадгалж яваагийн баталгаа бичиг ээ!

	Энэ дэлхийн эв хамтчуудтай

	Эгнээ нэгтэйн гэрчилгээ бичиг ээ

	Хүдрийн заарийг боож өвөртөлбөл

	Хүжлэг сайхан үнэр ханхалдаг шиг

	Хүндэт батлахын эзэн гишүүнээс

	Хүнлэг эрхэм чанар анхилна.

	Аранзал улаан батлах бичиг минь

	Ради эрдэнийн цацраг туяа юм.

	Бурангуй үзэл, бусцар явдлын

	Буртаг халдвараас намайг ариутгана.

	Хадгалж яваа батлах бичиг минь

	Хариуцлага ухамсрын харангыг дэлдэж,

	Бэрхшээлийг давж ялахын итгэлээр

	Бие сэтгэлийг минь хөвчлөн дайчилна.

	Аугаа Лениний ухамсарт шавь

	Аймшиггүй Сүхбаатарын журмын нөхөр

	Ард монголын зүтгэлт иргэн гэж

	Алдарт намын мань батлах гэрчилнэ,.

	Хүндэт намын минь батлах бичиг

	Хүчийг өгөгч зай-хураагч юм.

	Хүнийг ариутгагч цацрал туяа юм.

	Хүслийг хангагч чандмань эрдэнэ юм.

	Ард олны минь жаргалыг бүтээгч,

	Ачит чандманийн хэсгийг өвөртөлсөн

	Оройлогч намын гишүүн яваагаа

	Онцгой зол завшаан гэнэм.

	 

	1971 он

	 


НАМЫН ЗАМ

	Дайчин намынхаа туулсан замыг

	Дахин дахин эргэцүүлэн санахад

	Гадаад далайд аялж яваа

	Гайхамшигт том онгоц санагдах юм.

	 

	Аюул сүйрлийн хар шуурганаар

	Авралын цамхгийг алдалгүй зорьж,

	Арван зууны хоцрогдлын мөсийг

	Аварга хошуугаараа хага зүсэж,

	 

	Зовлон бэрхшээлийн элчилгүй далайд

	Зогсолтгүй урагшаа зорин аялагч

	Сая ардыг суулгаж яваа

	Сайхан онгоц санаанд орно.

	 

	Баруун, зүүнээс шуурах салхинд

	Баримжаа чигээ алдахгүй явна.

	Балмад дайсны суман мөндөрт

	Бат цайз нь хэмхрэхгүй явна.

	 

	Хөлөг онгоцны мөнхийн хөдөлгүүр нь

	Хөдөлмөр гэдэг атомын эрчим,

	Үл эвдрэх бат цайз нь

	Үзэл суртахууны ган нэгдэл,

	 

	Аварга тэр хөлгийн шурагт

	Алтан соёмботой далбаа хийсэж

	Ардын нам-мэргэн ахмад

	Авралын жолоог залж явна.

	 

	Ахмадын өрөөний асарлаг тавиурт

	Алтан үсэгтэй боть ярайна.

	Цэцэн инженер Марксын бүтээсэн

	Чигийг заагч луужин тэр юм.

	 

	Мөс хагалагч «Ленин» хөлгийн

	Мөр чигээр аялж явна

	Мөнхийн жаргалант коммунизмын эрэгт

	Мөдхөн хүрч зангаа буулгана.

	 

	Тэр онгоц мань тавин жил

	Тэмцэл хөгжлийн алсад аялахдаа

	Араатан мангасын ангал амыг

	Алгасаж тойрох замыг нээсэн юм.

	 

	Матрын амнаас гэтлэх замыг

	Магнай нь дэлгэр суут Ленин

	Энгүй далайн жуулчин бидэнд

	Энх сэрүүндээ зааж өгсөн юм.

	 

	Мангасын ангалыг алгасан аялсан

	«Малчин монгол» хөлгийн зам бол

	Хоцорсон орныг төөрөхөөс авран

	Холоос гялалздаг гэрэлт цамхаг юм.

	 

	1971 он

	 


ЛЕНИНИЙ НОМЫН САН

	Эрин зууны нийслэл гэмээр

	Эртний их Москва хотноо

	Энэ дэлхийн энхжин гэмээр

	Эрдэнэ цогцолсон ордон байдаг юм;

	Эрх тэгшийн бэлгэдэл гэлтэй

	Эгнээ олон баганат хаалгатай

	Эртний Грекийн Фарфанеон хэвтэй

	Эгэл дөрвөлжин байшин байдаг юм.

	Тэр бол Лениний номын сан

	Тив дэлхийн мөнхийн зул!

	Манай үеийн манлай ухаантай

	Маркс Энгельсийн алдар цуутай

	Михаил Иванович Калининий нэртэй

	Магадлан мэдэхүй Моховын хаягтай

	Уудам өргөн гурван гудамжаар

	Улс бүхний хэлтэн овогтон

	Урьд одоогийн их цэцэдтэй

	Уулзан зөвлөлдөхөөр зорин урсдаг юм.

	Тийихүү Лениний номын сан руу

	Тэнгэрлэг оюуны мөрөн урсъюу!

	Өдрийн хоол, шөнийн цэнгэл

	Өлбөлзөн эрсэн залуус ирдэггүй юм.

	Өөдтэй бараа, нүдтэй эд

	Өнгөлзөн хайсан баян ордоггүй юм.

	Эхнэртээ гоёл, эрдээ бэлэг

	Эрж сурсан хүн шагайдаггүй юм.

	Эрдмийн эрэл, үнэний хайгуултай

	Эрдэмтэн сэтгэгчид, тэмцэгчид цуглардаг юм.

	Ийнхүү Лениний номын санд,

	Эгнэгт урагшлахын хүсэлтэн чуулъюу!

	Үе бүхний суут мэргэдтэй

	Үг солилцох газар хаана байна?

	Үлэмж орчлонг бүхлээр нь багтаасан

	Үзэсгэлэн гаргах танхим хаана 0айна?

	Асуудал бүхэнд хариу хэлдэг

	Аугаа эрдэмтдийн чуулган хаана байна?

	Аль ч хэлээр хэргээ хөтөлдөг

	Ард нийтийн ассамблей хаана байна?

	Энэ бол Лениний номын сан

	Эрин зууны мэргэд гарахын орон!

	 

	1974 он

	 


МОНГОЛ БҮСГҮЙ

	Монгол бүсгүй номой байлаа

	Морь унахдаа л эрэмгий байлаа

	Хөдсөн нэхий дээлтэй байлаа

	Хөрслөг бор царайтай байлаа

	Цээл тунгалаг хоолойтой байлаа

	Цэвэр ичимтгий ааштай байлаа

	Өндөр богтог малгайтай байлаа

	Өрх гэрийн өмч байлаа

	Эр, хадмын зарц байлаа

	Эзэд ноёдын зугаа байлаа

	Айл гэрийн үүдэнд байлаа

	Амьтан хүний адагт байлаа.

	Монгол бүсгүй ондоо болжээ

	Мотор эзэмдэж, моод таньжээ

	Хөдсөн нэхий дээл дороос нь

	Хөгжимлөг гоо цогцос гунхжээ

	Хөрслөг бор царайн дороос

	Хөшүүнийг уядаах инээмсэглэл тодорчээ.

	Цэвэр ичимтгий аашны нь цаанаас

	Цэвдгийг хайлуулах сэтгэл төөнөжээ

	Цээл тунгалаг хоолойн цаанаас

	Цэнгэлийг бялхуулан билиг ундарчээ.

	Өндөр богтог малгайн дороос

	Өргөн боловсролтой тэргүүн сүндэрлэв.

	Өрх гэрийн өмч биш

	Өөрийн орны эзэн болов.

	Эр, хадмын зарц биш

	Эрдэм ажлын эхич болов

	Харгис ноёдын зугаа биш

	Хайрын сэтгэлийн зул болов.

	Айл гэрийн үүдэнд биш

	Асарлаг ордны хоймор тухлав

	Амьтан хүний адаг биш

	Адил тэгш эрхтэн болов.

	Монгол эмэгтэй ондоо боллоо

	Молор эрдэнийн шинжийг оллоо

	Үзэсгэлэн бүрдсэн цэцэг боллоо

	Үлэмж хүндэтгэлийн титэм боллоо

	Үнэнч ханийн итгэл боллоо

	Үр ачийн ивээл боллоо

	Өргөн талын солонго боллоо

	Өөдлөх түмний сурвалж боллоо

	Шивэгчин бүсгүй дагина болдог

	Шидэт үлгэрийн хувирал гарлаа

	Шүр сувдын өнгөөр гялбаж

	Шүлэг уянгын онгод боллоо!

	 


ХӨГЖЛИЙН МАГТААЛ

	(Булган аймгийн өдөрлөгт)

	 

	1

	Аймаг орныхоо ойд

	Аялгуу дуугаа өргөж

	Ажилч хичээнгүй түмэндээ

	Амжилт ялалтыг ерөөж

	Хамгийн түрүүн би

	Халуун баярыг хүргэе!

	Хачир чимэггүй магтаалын

	Хадаг юугаа барья аа!

	Авьяас билигт шүтэж

	Амнаас урссан найраг биш

	Алаг зүрхний угаас

	Аяндаа давласан уянга шүү.

	 

	2

	Орхон Сэлэнгийн саваар

	Олон нэгдлүүд ярайж

	Одон мичид шиг сүргээ

	Орчин тойрондоо дэлхээж

	Залхуу хойргын нойрноос

	Залуу хөгшнийг сэрээж

	Завших мөлжих зальтны

	Зам мөрийг хааж

	Онцын бэрхийг туулж

	Ондоо амьдрал зохиож байна.

	Оргилсон халуун тэмцлээр

	Өмчийн мөсийг хайлуулж байна.

	 

	3

	Бартаа саадад өртөхгүй

	Баазын тэргийг жирийлгэж

	Байран суурин газраар

	Барилга-уул сүндэрлүүлж

	Цагаан гурилын мөрнийг

	Цахилгаан хүчээр цалгилуулж

	Цавчим газрын бэрхээс

	Царилаар эрдэнэ онгилж

	Баатар ажилчин анги

	Баялаг элбэгийг бүтээж байна.

	Бахим чийрэг гараараа

	Байгалийн зэрлэгийг өөрчилж байна.

	 

	4

	Хөдөө талаар тариаланг

	Хөлгүй далай шиг давлагаалуулж

	Хөвөлзөх түүний мандлаар

	Хөлөг-комбайн дайвалзуулж

	Номин талын уудмаар

	Ногоон өвс нуруулдаж

	Цангинам өвлийн хүйтнээр

	Цагаа ногоо дэлгэрүүлж

	Сангийн аж ахуйнхан

	Сайхан амьдралыг байгуулж байна

	Трактораар газар хагалж

	Талын хөгжлийг тарилцаж байна.

	 

	5

	Хүн болгон бичигтэй

	Хүүхэд болгон сортоотой

	Сум болгон сургуультай

	Сурагч бүхэн сурлагатай

	Цэцэрлэг сургууль дамжаастай

	Цэнгэл жаргал дагаастай

	Ажил эрдэм хослоостой

	Авьяас чадвар хөгжөөстэй

	Бие цогцос чийрэгтэй

	Билиг оюун хурцтай

	Гэгээн соёлын нар

	Гэр хотлоор түгээстэй

	 

	6

	Уурхайн гүнд Даваажавчуудаар

	Уулын баялгаа уудлуулсан

	Онгон талд Очирчуудаар

	Олон малаа хариулгасан

	Тариалангийн талд Басандамбачуудаар

	Тракторын жолоо бариулсан

	Ханагар эх орноо

	Хатан баатарчуудаар мануулсан

	Нэхийт Лхагвадорж баатарчуудаар

	Нэр алдраа дуурьсгасан

	Булган хангай чи минь

	Буман баатрын өлгий!

	 

	7

	Түмэн бөхийн магнай

	Түвдэндоржийн тэнхээтэй,

	Хоёр аминдай Цэвэгмэдийн

	Ховор нандин авьяастай

	Раднаабазар циркчний 

	Анхлан үүсгэгч санаачилгатай

	Ажилч хичээнгүй Булганчуудын

	Агуу сууг нь бахадна би

	Хорин таван жилийн

	Гайхамшигт хөгжлийг нь дуулнам би

	Хойчийн их ирээдүйд нь

	Хоёргүй сэтгэлээр итгэнэм би.

	 

	1967 он

	 


УУГАН ГАВЬЯАТНЫ ӨЛГИЙ НУТАГ

	Халх монголын минь хоймор болсон

	Хангай хөвчийн Булган аймаг

	Хамаг ардын минь хийморь болсон

	Хатан баатрын өлгий нутаг!

	Аяа, алдар сүрийг чинь магтан дуулахад

	Аялгуу, үг минь хүрнэ үү, яана?

	Хөвч хан уулсын чинь оргил

	Хөх тэнгэрийн доор юутай өндөр!

	Ууган гавьяат үрсийн чинь бүтээл

	Улс даяарт юутай сүндэр!

	Уурхайчин Даваажавын гаргасан нүүрсийг

	Уул болгоод овоолох юм бол

	Халх нутгийн хаанаас ч харагдах

	Хавьгүй өндөр оргил болно.

	Хоньчин Очирын насаараа өсгөсөн

	Хонин сүргийг хонхорт хураавал

	Холын холоос цайвалзан харагдах

	Хосгүй их нуур тогтоно.

	Уурхайчин, хоньчин энэ хоёулаа

	Улсын хөдөлмөрийн ууган баатрууд

	Мацаад мацаад дээр нь гаршгүй

	Магтаал хүршгүй сүндэр оргилууд

	Аяа, алдар бүтээлийг чинь магтан дуулахад

	Арга, ухаан аль ч дутна!

	Ам бүрээс чинь оргилон давласан

	Рашаан булаг чинь юутай тунгалаг вэ!

	Аавын хөвгүүдийн чинь авьяас билиг

	Ариун булгаас юуны өөр вэ?

	Ардын жүжигчний алдар цолыг

	Анх хүртсэн Цагааны Цэвэгмид

	Тайзны урлагийн далай тогтоох

	Тансаг билгийн булаг байлаа.

	Ар булганы өндөр оргилоос

	Ардын хөрсний шимийг буулгаж,

	Улсын театрын тайзан дээрээс

	Ундарч оргилсон рашаан байлаа.

	Аяа, алдар сууг чинь магтан дуулахад

	Авьяас чадлын аль нь ч дутна!

	Тал хөндийд чинь айл гацаа

	Танан товч шиг ярайн байна уу?

	Ууган ахын минь таван ханат

	Урд эгнээнд нь дүнхийж байна уу?

	Олон үлгэрт магтаал дуулсан

	Оосор бүчгүй цагаан өргөө шиг

	Улсын циркийн бөмбөгөр ордон

	Ууган ахын минь гэр билээ!

	Арга ухаан, чийрэг биеийн

	Авид шидийг илтэд үзүүлж

	Раднаабазар ууган циркчний

	Анхлан босгосон өргөө тэр юм,

	Араар нь дүүрэн сургуультай амьтан

	Адуу мал шиг багшран байнам.

	Ач үрсийн нь эрдмийг гайхсан

	Айлчин гийчин нь цугларан байнам.

	Аяа, авхаалж, эрдмийг чинь магтан дуулахад

	Аяс, айзмын аль нь ч дутна!

	Униартан цэлийх уудам хөндийд

	Уралдааны морьдын тоос нь зурайна.

	Эрин цагийн уралдаан тэмцээнд

	Эрхэм хөвгүүдийн чинь нэр нь торойно.

	Хөвч хангайн ус нь дэлгэр

	Хөлдөж хадаалбаас мөс нь толигор

	Толигор мөсөн дээр гулган тэшин

	Торомгор багачууд хөлд орно.

	Урьдын Грекийн Гермес тэнгэр шиг

	Улан дороос нь жигүүр ургасан

	Ууган гавьяат мастер Цэнд

	Улсын тэшүүрийн түмний эх ээ!

	Түмний эх торгон жолоогоо

	Төв асрын үүдэнд өргүүлэх мэт

	Соёлт түмний тэшүүрийн уралдаанд

	Соёмбот далбаагаа олонтоо өргүүлжээ.

	Аяа, алдар золбоог чинь магтан дуулахад

	Авхаалж, хэлэмгийн аль нь ч дутна!

	Хөвч хангайн агаар нь анхилуун,

	Хүн ардын бие нь торниун,

	Сайхан Хулжийн айраг шимтэй,

	Сайн бөхийн удам ихтэй!

	Нийлээ ягаан ястай төрсөн

	Нягт хар махтай бойжсон

	Баатар эрийн бяд тогтсон

	Бяртай бөхийн шинж бүрдсэн

	Үе насандаа ижилгүй тодорсон

	Үнэн чанартаа хосгүй түрүүлсэн

	Даяар дуурьсах далай даян

	Дархан аварга Түвдэндорж

	Улсын биеийн тамир спортын

	Ууган гавьяат мастер билээ!

	Тамирчдын уулын тагт нь ургасан

	Тахимгүй бөхийн манлай нь билээ.

	Аяа, алдар цууг чинь магтан дуулахад

	Аргил хоолой аргагүй дутна!

	Халх Монголын минь хоймор болсон

	Хангай нутгийн Булган аймаг

	Улс ардын минь хийморь болсон

	Ууган гавьяатны өлгий нутаг!

	Аяа, алдарт хөвгүүдийг чинь магтан дуулахад

	Аливаа бүхэн цугаар дутна!

	 


II : УТГА УЯНГА

	 


 

	ЗҮРХНИЙ ҮГ

	(зургийн тайлбар)

	Эрүүл саруул явахдаа

	хонгор нөхөр минь чи

	Энхрийн ариун сэтгэл,

	нас, бие цөмийгөө

	Хол газар сэтгэлтэй

	гэнэн залуу надад

	Хоёргүй үнэнч шударгаар

	бүрэн шилжүүлж билээ.

	Хорвоогийн дугуй аажуухан

	мэдэгдэлгүй эргэсээр

	Хойно хойноосоо цуварсан

	хэдэн жилийн дараа

	Харин үнэнч янагийн

	манлай чи минь

	Харагдах бараагүй, хорвоогоос

	үүрд тонилоод өгчээ.

	Ганц энэ зураг

	азаар над үлдэж

	Ганьхарч уярсан сэтгэлд

	чимэг болж байна.

	Өнгөрсөн хойно чи

	миний зүрхэнд орж

	Өөр бусад охидыг

	надаас хөөж байна.

	Хэрэв чи амьд бол

	барааг чинь харах сан.

	Хиргүй тунгалаг сэтгэлийг чинь

	зүрхэндээ нандигнах сан.

	Өнгийг биш, чанарыг

	таньдаг болсноо үглэх сэн,

	Өвдөг дор чинь сөхөрч

	Онегин шиг гэмших сэн.

	Бодит хорвоогоос чи минь

	үүрд арилаад өгсөн ч

	Бодол сэтгэлийн гүнд,

	хөрөг дүр чинь зураастай.

	Чимээ аниргүйд нойрссон

	үнэнч нөхөр чамдаа

	Чигтээ мэлмэрэх нулимсаа

	үе үе зориулаастай.

	 

	1946 он

	 


ПУШКИНЫ ХӨШӨӨ

	Үгийн урлагийн ганган чимгээр

	Үйлс амьдралын зургийг урлаж

	Үнэн дүрслэлийн гүнзгий утгаар

	Үй олны оюуныг тэжээж

	 

	Бүтэн хагас зуун жил

	Бүгдийн хөгжилтэй хамт амьдарсан

	Пушкин зохиолчийн номын хөшөө

	Бүрэнхийг гийгүүлэн мөнх мандав.

	 

	Эрхэм нандин эрдэнэс бүхэнтэй

	Эгнүүлж зүйрлэшгүй түүний зохиол

	Сүндэр их хөшөө дурсгалын

	Сүйдэж нуршгүй мөнхжил нь бол

	 

	Утга бичигтний номын хүрээлэнд

	Ургах цэцгийн манлай нь буюу.

	Ухаан билигтний сэтгэл оюунд

	Унтрахгүй асах зул нь буюу.

	 

	1949 он

	 


ҮДШИЙН УУЛЗАЛТ

	Арай л гараагүй, тэргэл сарны туяа

	Дорно уулын цаанаас сүү мэт цайрахад

	Амрагаа мөрөөдсөн малчин охины сэтгэл

	Долгилсон зүрхний угаас харцага мэт ниснэ.

	 

	Атар хүлгийн догшин төвөргөөн

	Аниргүй талын төвшнийг эвдэж,

	Амрагтаа яарсан тэр залуугийн сэтгэл

	Агсам хүлэгтэй уралдан түрүүлэн дүүлнэ.

	 

	Янаг сэтгэлтэн эзгүй хээрийн талд

	Тавтай идээшлэх адуун сүргийн дэргэд

	Яарсан хүслэнгийн амыг тогтоож ядан

	Таалж ээнэгшсэн идэр биеэ тэврэлдэн уулзав.

	 

	Амьдралын замаа сэтгэл харамгүй ярилцаж

	Ирээдүй хойчоо түмэн зүйлээр шүүмжлэхэд

	Ажил хөдөлмөрөөр баясгалант амьдралаа зохиох

	Их зам залуу хосын өмнө гэрэлтэнэ.

	 

	«Хүсэл хайр минь чиний адил долгиловч

	Хүлцэж болох түмэн учир байгаа юм.

	Хүлээлгэж удаасан миний бурууг уучилж

	Хүүрнэн тоочих үнэн үгийг минь сонс!» гэж

	 

	Нар салхинд зүлгэгдэн өнгө орсон

	Бор царайгаа улайлганхан хэлэв.

	Нандин сэтгэлээр гялалзанхан туяарсан

	Болор тунгалаг нүдээ тормолзууланхан хэлэв.

	 

	«Хамт амьдралын далайгаар сэлж

	Ажил үйлэнд зүтгэсэн тэр өдрүүд

	Хайрын сэтгэл дуусашгүй оргилох

	Ариун булгийн ундрах эх нь болов.

	 

	Хамгаас онцолж чамайг өнө мөрөөдөх

	Үнэнч хайр зүрхэнд минь долгилж байна.

	Харанхуйд гэрэлтэж намайг өнөд гийгүүлэх

	Үзэсгэлэн дүр чинь сэтгэлд ургаж байна.

	 

	Чиний хөдөлмөрийн цуцашгүй шуурга

	Миний хайрын унташгүй түймрийг ноцоов.

	Чамтай хамт эх орондоо зүтгэх хүслэн

	Надтай хамт насан турш амьдарна.

	 

	Амьд хүн нуруун дээрээ тогтоогоогүй

	Ардаг бар шиг догшин эмнэгийг унаж

	Атар хөрсийг там болтол булгиулахад

	Аймшиггүй зориг эрэлхгийг чинь мэдсэн юм.

	 

	Үүр цүүрээр хадлангийн газар гарч

	Ургацын ихийг хадуур исгэрүүлэн налуулж

	Үзэмжит хүдэр царайд чинь хөлс бурзайж

	Урамтай инээхийг чинь хараад баяссан юм.

	 

	Оодонгийн шартай чадал заан тэмцэлдэж

	Өндөр хэцээс халуун зун мод татаж

	Орд байшин мэт дулаан хашаа барьж

	Өтгөн сүргээ аригласныг чинь бахадсан юм!

	 

	Манааны адууны дэргэд эр борыг аялж

	Унтсан орчлонд хөгжим болон дуулахад чинь

	Манарсан зүүд минь нисэн замхарч сэрээд

	Уяран бахдан өндийж чагнасан юм.

	 

	Бэлчээрт налайсан хонин сүргийн дэргэд

	Үсэглэл дэлгэн харандаа барин оролдсоор

	Бичиг мэдэж ном уншдаг болоод

	Үнэн үгээ надад бичсэнд чинь баярласан

	 

	Хаврын шөнө шуурган дундуур эрж

	Нярай тугал хээр талаас олоод

	Халуун дээлээрээ нэмнэн хучиж тэврээд

	Надад тусалж авчирсныг чинь мартдаггүй юм.

	 

	Ажил хөдөлмөрийг өмнөө оргилуулж

	Аварга бүтээлийг ардаа сүндэрлүүлж

	Ард олондоо хайрлагдаж байгаа

	Ажилтай төрсөн чамдаа хайртай би.

	 

	Залхуу хойрготой гал ус шиг тэрсэлж

	Давших уриатай янаг амраг шиг тэврэлдсэн

	Залуу үеийн эрхэм чанар чамд байна.

	Дагаж амьдрах их хүслэн над байна.

	 

	Арвин сүргээ өсгөж олшруулахад

	Нэгэн биеийн хоёр гар мэт ажиллая,

	Айл өрхөө үүсгэн байгуулахад

	Нэгэн гэрийн хоёр багана мэт тулалцъя.

	 

	Оргилон долгилсон энэ хүслэнгийн хэмжээ

	Өргөн далайгаас ч гүнзгий юм шүү.

	Онцолж хэлсэн энэ зүрхний минь үг

	Өнгөт шижрээс ч үнэнч юм шүү» гэхэд

	 

	«Алтан дэлхийд хамгаас хувьтай ард болж

	Ариун Монголын малчин болсондоо бахархана.

	Амраг чамтай ижил дасал болж

	Амьдралын жаргал бадарсандаа баярлана би.

	 

	Чи над үнэнээсээ хайртай бол

	Би чамд зүрхнээсээ дуртай юм.

	Чин сэтгэлээ хоёулаа нэгтгээд

	Биднийг жаргуулсан эх орондоо зүтгэе» гэж

	 

	Хар үсээ энхрийлэн илэлцэж

	Хавтай цээжээ бат тэврэлцэж

	Хайр сэтгэлээ зүрхэндээ амтлалцаж

	Халуун уруулаа чанга үнсэлцэхэд

	 

	Өндөр шугуйн навч нахиа шивгэнэлдэж

	Өсөд холын саран мичид мишээлцэж

	Өргөн талын зөөлөн салхи алиалж

	Үүрлэсэн ой нойрноос сэрэн сонирхов.

	 

	1949 он

	 


ЗАЛУУСЫН ХОЙНООС

	Хос хосоороо залуус

	ижил шувуу шиг нийлж

	Холын гүн шугуйд

	цэцэг түүхээр одоход

	Хошин үгийн хөгжмөөр

	нөхөд нь тэднийг үдэж

	Хонгор сэтгэлийн нь үзүүрийг

	Бүжиг мэт дэвэлзүүлнэ.

	Энэ сайхан залуус

	хаачсан, яасныг

	Эргэн тойронд нь сүглийгч

	хуш нарс л мэднэ биз.

	Буруу энгэрийг нь чимж

	гэрэлт одон шиг гялалзах

	Буданцгийн улаан хонгорцог л

	бултаас илүү мэднэ биз.

	Буруу зөвд нь эргэлзэлгүй

	шүлэгчийн ганцхан хүсэх нь

	Буданцаг цэцгийн нь оронд

	дурлал хайрын баталгаа

	Булцгар хөөрхөн хүүхдүүд

	энгэр дээр нь асаж,

	Бууны дуунд хэлмэгдэлгүй

	амар тайван өсөг дөө!

	 

	1954 он

	 


ОЙН ОХИД

	Боргил мах нь татраагүй

	идэр чийрэг цогцос,

	Бодол гунигт автаагүй

	гэнэн хар нүд,

	Боргоцойн адил бумбайсан

	анхил бор царай,

	Болжморын адил дэрвэсэн

	хөгжилтэй хөөрхөн ааш

	Аль аль нь миний санаанаас

	гараагүй байна.

	Амьд цэцгийн дэлбээ шиг

	гэрэлтэн туяарч байна.

	Тайгын шугуйд нутагтай

	хоёр залуу хүүхэн

	Таны санаанд ч хожим

	ингэж л тодхон дурсагдана.

	Нарсан шугуйн гүнд

	та тэдэнтэй учирна.

	Навч цэцгийн дундах

	ордондоо тэд урина.

	Найр хуримын зочид шиг

	олны дунд суулгаад

	Нарийн нандин зуушаар

	ханатал таныг дайлна.

	Өгөөмөр баян

	лусын хааны

	тансаг найрт

	Өөд болж уригдан ирсэн шиг

	танд санагдана!

	Үзэсгэлэнт гоо хоёр дагиныг нь

	буулгаж авахаар

	Үлгэрт гардаг

	доод тивд буучихсан шиг

	бодогдоно.

	Таргийн хоёр чихэр

	хоолны нэмэлтийн тухай,

	Та тэдэнтэй иймээ тиймээ

	ярилцвал

	Эх хүний уяхан зандралтаар

	хааяа ундууцаж,

	Эсвэл танилцсан бүсгүйн

	зугаатай үгээр

	тохуурхана.

	Цэл залуу хоёр хүүхний

	гэгээн царайд

	Цэвэр гоолиг идэр нас

	гэрэлтэх байтлаа

	Зочин болсон амрагч олондоо

	үйлчлэхийг нь үзвэл

	Зовлон үзсэн, олон хүүхэдтэй

	эхийн адил.

	Тэгэвч та, үдшийн цагт

	бүжгийн газар

	Тэр хоёр хүүхэнтэй

	дахин нүүр учрахдаа

	Идрийн зүрх, янагийн сэтгэлийг

	хөвсөлзүүлэн татах

	Идтэй хавтай охидын

	хэтэрхий залууг биширнэ.

	Ойн охидын бүжиглэх нь

	өдний адил хөнгөн

	Орчин тойронд нь умбарагч

	улиасны намираа шиг уяхан.

	Бас тэдний дуулах нь

	уянгатай болоод яруухан

	Баян хоолойт гургалдай

	үүрээр жиргэхтэй адилхан

	Хоол зөөгч хоёр хүүхнийг

	дурсан яваа

	Хонгор сэтгэлт шүлэгчийн бие

	хожим алжаахад

	Эмч болчихсон тэдний нэг нь

	чагнаж үзэхдээ

	Энэ сэтгэл зүрхийг минь

	сонсож чадах болов уу?

	 

	1954 он

	 


УУЛЫН ЗАМ

	Өндөр уулын оргил өөд

	Өгсөж одсон зам байна.

	Энэ зөргөөр аялахад

	Элдвийн юм санагдах юм.

	 

	Агтын туурай халтирвал

	Ангалын ёроолд унамаар,

	Бул чулуу нурвал

	Будаа болтол бэртээмээр,

	 

	Энэ бэрхийн замыг

	Эхэлж хэн гарга аа бол?

	Алдар нэр нь мартагдсан ч

	Арилшгүй мөр нь үлдэж дээ!

	 

	Алтайн цаст уулын

	Ар шилийн замыг

	Алах цөс ихтийн

	Агтын туурай гаргасангүй

	 

	Амар мэндээ мэдэлцэж

	Адуу малаа сураглах

	Айлчин гийчин ардын

	Аргамгийн туурай гаргажээ

	 

	Түмэн цэргийг манлайлж

	Түйвэргээн дайн дэгдээсэн

	Түрэмгий бардам эрийг

	Түрүүч баатар гэшгүй

	 

	Мянга мянган хүний

	Мацах замыг гаргасан

	Хөдсөн дээлтэй малчныг

	Хүлэг баатар гэлтэй.

	 

	Хүзүү толгой тастана гэж

	Хүчин сүрээр далайлгадаггүй

	Тэр баатрын тушаалыг 

	Тэрсэлж хэн зүрхлэх вэ!

	 

	Ангал хавчилд унах вий!

	Асга чулуунд дарагдах вий! гэж

	Анх гаргасан мөрөөр нь

	Алдалгүй дагацгааж байна.

	 

	Даргиант ширүүн голыг

	Дахин дахин огтолж

	Хадан халил хясааг

	Хага зүсэн одсон

	 

	Уул хярын зам

	Ухарч түгдрэлгүй давшиж

	Эргэж хөлбөрч дээшилсээр

	Эгц оргилыг зорьсон нь

	 

	Саад бэрхийг давж

	Саруул нийгмийг зорьсон

	Ард түмний минь замтай

	Ав адилхан санагдах юм.

	 

	Ховдод. 

	1955 он

	 


ХӨГЛӨГӨР АЛТАЙН БАРАА

	Хөглөгөр алтайн бараа

	Хөтөл гүвээ шиг харагдана.

	Хөтлийг нь зориод мацахаар

	Хүлгийн шандас сульдана.

	 

	Хад модны сүргүй

	Хачин цулгүй шилд нь

	Цангам зуны халуунд

	Цас мөс гялалзана.

	 

	Найзын ярианд унтчих гэж,

	Нарны халуунд урсчих гэж

	Даваан дээр нь гармагц

	Дагжин чичрэн дааруулна.

	 

	Олом жирмээ чангалахаар

	Овооны нь дэргэд буухад

	Орчлонгийн толгой дээр нь

	Олоод зогсчихсон шиг санагдана.

	 

	Тэнгэр газрын хаяа

	Тэнээд явчихсан шиг бодогдоно.

	Тэртээ алсын оргилууд

	Тэнгисийн давлагаа шиг сүүмэлзэнэ.

	 

	Ойрын сүр багатай

	Холын бараа ихтэй.

	Оргил Алтайн нурууны

	Онцгой шинж нь энэ юм.

	 

	Элэг барьж голмоор

	Эгэл жирийн байдалд нь

	Эн зэрэгцэхийн аргагүй

	Эрдэм чадал бүрдсэн

	 

	Аугаа хүний дүр л

	Алтайн уултай адил юм.

	Ажил бүтээлийн оргил нь

	Алсаас тэгж сүндэрлэх юм.

	 

	1956

	Алтайн улаан даваа

	 


ШҮЛЭГЧ НАРТ

	Хурын дараа оройн наранд

	Хувилгаан солонго хээнцэрлэн татаад

	Гангалах дуртай сониуч хүүхэн шиг

	Гайхамшигт өнгөөрөө маяглан байвч

	 

	Алтан наран дөнгөж шингээд

	Алсын уулын цаана нуугдахад

	Уран солонгын сайхан өнгө

	Увдисын юм шиг замхран арилна.

	 

	Авьяаст найрагчийн хоолойг зээлж

	Аялгуулан зохиосон дэгжин шүлгүүд

	Тэнгэрт гарсан солонгын адил

	Тэгж хурдан замхран мартагдана.

	 

	Содон яруу найрагч хүн

	Солонго шиг шүлэг бичээд хэрэггүй.

	Билигт шүлэгчийн маягийг хуулж

	Биеэ хууран хээнцэрлээд тусгүй,

	 

	Эрээн мяраан үгсийнх нь цаанаас

	Эр хонгор дуу нь хангинаж,

	Найман зовхист үүрд туяарах

	Нар шиг шүлэг бичвэл таарна.

	 


МАНАЙ ПУШКИН ТӨРНӨ

	Нева мөрний эрэг дээр

	Нэгтэй хаа ч юм, Орост.

	Непр удамтай, хууз сахалтай

	Нэрт шүлэгчийн хөшөө байдаг л аж.

	 

	Үүрд мөнхийн хөшөө дурсгал нь

	Үнэндээ газар сайгүй байна.

	Сайхан зохиолыг нь бишрэгч миний

	Санаа сэтгэлд ч сүндэрлэж л байна.

	 

	Малчин монголын билигт Пушкин

	Магад удахгүй төрнө байх.

	Сайхан дурсгалыг нь босгох зай

	Санаа сэтгэлдээ тавьж байгаарай!

	 

	1958 он

	 


ГАНТИГ ХӨШӨӨ

	Үхсэн хүний нэрийг

	Үр ачид нь үлдээх гэж

	Будаг шунхаар чулуунд

	Бузгай хаяг бичээд

	 

	Ёрын булшин дээр нь

	Ёдор пайз босгох юм.

	Арай олигтой ёдроо

	Амьд цагтаа босгоно би

	 

	Хайртай монгол орноо гэж

	Халгилж явсан зүрхнийхээ

	Халуун улаан цусаа

	Хар бэхэнд шингээнэ би

	 

	Мөнгөн цагаан цаасанд

	Мөнхийн үнэнийг шингээгээд

	Цагийн бэрхэд элэгдэхгүй

	Цагаан гантиг болгоно би.

	 

	Хамаг ардаа гэсэн

	Хатуу чин бодлоор

	Харандаа үзгээ хурцалж

	Хатан цүүц болгоно би

	 

	Хатуу гантиг чулуу шиг

	Хас цагаан цаасан дээр

	Хатан үзгийн цүүцээр

	Хамаг сэтгэлээ сийлнэ би.

	 

	Урлаж сийлсэн сэтгэл минь

	Уух идэхийг минь бүтээсэн

	Эгэл олны зүрхэнд

	Эвтэй аятай санагдвал

	 

	Ухаан санаанд нь хоногшиж

	Урам зориг оруулбал

	Үнэн зөвийг үзэхэд нь

	Өөдсийн чинээ тусалбал

	 

	Газар дээр босгох

	Гантиг хөшөө минь тэр!

	Амьтны морь үргээхгүй

	Аятайхан ёдор минь тэр!

	 

	1958 он

	 


ШҮЛЭГЧ НАРТ

	Унасан моринд ташуур болмоор

	Уралдааны хүүхдэд гийнгоо болмоор

	Улс монголд минь уухай болмоор

	Урагшаа давшихад нь уриа болмоор

	 

	Уянгын шүлгээ бичиж байгаарай!

	Умдаассан оюуныг минь цатгаж байгаарай!

	Урам зоригийг минь хөгжөөж байгаарай!

	Уйтгар гунигийг минь арилгаж байгаарай!

	 

	Хэрэв тэгж чадахгүй болбол

	Хэрэгтэй хэрэггүй юм эрээчиж

	Алтан цагийг минь битгий хумслаарай!

	Амьтны толгойг бүү эргүүлээрэй!

	 

	Шүүмжлэгч хүний шүлсийг гаргахгүй

	Сүйтгэл зардлын өрийг төлөхгүй

	Усан шүлгээр хүн дайлах

	Урагштай ажил огт биш ээ!

	 

	Утгагүй үгээр шүлэг холбоод

	Улсын мөнгийг зоволгүй авагчид

	Бороотой шөнө нярвыг отоод

	Бороохойгоор цохидог дээрэмчинтэй адил шүү!

	 

	1958 он

	 


ХУВЬ НЭМЭР

	Хонин сүргийн дэргэдээс

	Холын хөндийд хадааж

	Хорвоог таньсан хөгшдийн

	Хомс нулимсыг унагасан

	Хонгор багын хоолой минь

	Хорин нэгхэн мөрөнд

	Хоногшин тогтох болтугай!

	Алтайн шилд донгодсон

	Алтан гургалдайн дуу

	Аагтай залууд долгилсон

	Амрагийн халуун сэтгэл

	Алд биед минь заяасан

	Аргил хоолойд минь бүрдэж

	Аялгуу уянга болтугай!

	Хос хорин насандаа

	Хожуу эхэлсэн дуулал минь

	Хотол олны сэтгэлд

	Хонх харанга шиг дүнгэнэж

	Хурц билигт нөхдийн минь

	Хураасан найргийн чуулгад

	Хувь нэмэр болтугай!

	 

	1964.6.1

	 


УРАН ҮГСИЙН ЧУУЛГАНД

	Наалинхай уянгын найрагч нар аа

	Намайг хүрээндээ багтааж авна уу?

	Найрын дууны гүдэсхэн аяар

	Наад нөхөр чинь дуулахыг хүснэ.

	 

	Хөнгөн хөгжмийн шингэн аянд чинь

	Хүрэл бүрээний хөг нэмье!

	Хүрээлэн нахилах дэгжин бүжигт чинь

	Хөшүүн хөлийн алхаа нэмье!

	 

	Неоны гэрэлд дасаагүй нүдээрээ

	Нейлон гоёлыг тань бахадвал болно уу?

	Эгэл ажилчин зотон дээлтэйгээ

	Энэ чуулганд чинь зогсвол болно уу?

	 

	Усны бургас уяхан нь таатай ч

	Уулын харгай бүдүүхэн нь дээр шиг!

	Учирсан янагт наалинхай нь бахтай ч

	Улсын хэрэгт шулуухан нь дээр шиг!

	 

	Торгон дээл найрт гоёхон ч

	Тоосго өрөхөд зотон нь дээр шиг!

	Тойрон бүжихэд товшоо нь соньхон ч

	Товтой аялахад алхаа нь дээр шиг!

	 

	Арван жилээр онгосон дээлтэй

	Араас чинь би алхлахыг хүснэ.

	Аяс нийлүү найраг дуунд чинь

	Аргил хоолой нэмэхийг хүснэ!

	 

	1967.4.18

	 


ЧИН ӨЧИЛ

	— Анд нөхөр чамтай хоёулаа

	Аятайхан нэг ярилцах юм сан!

	Арван жилийн тэртээ өмнө

	Анх салснаа санаж байна уу?

	 

	«Элбэг дээл» хөөргөж бүслээд

	Эр хүний зориг сэдээд

	Эрхэм чинийхээ итгэлийг өвөртлөөд

	Эчнээ холын аянд морд луу?

	 

	Анд нөхөр чи минь одоо

	Амар мэндийг минь дөнгөж мэдээд

	Алжаасан царайг минь гайхаж хараад

	Асуух харцаар ширтэж байна уу?

	 

	— Арван жилээр аялав гэнэ ээ?

	Айхавтар удаан юундаа яваа вэ?

	Ахан дүүс бидэндээ түгээж

	Алган дээр тавих юутай ирээ вэ?

	 

	Гайгүй сайн хэрүүлч боллоо гэж

	Гадуур чамайг хэлэлцэж байх юм.

	Гаж зөрүүд зантай боллоо гэж

	Гайхаж зарим нь зэмлэж байх юм.

	 

	Ингэхэд чи минь хамаг үнэнээ

	Итгэж наддаа хэлнэ биз дээ?

	Их замын сонин хачнаасаа

	Илүү дутуугүй хөөрнө биз дээ?

	 

	— Хөөрөхөд болно. Гэвч хүлээ!

	Хөгийн явдлыг дараа болъё

	Хөсөггүй аяны олз омгоос

	Хөөрөг тамхины төдийг барья!

	 

	Хөдсөн дээлтэй малчин удмын

	Хүлэг морины туурайгаар зассан

	Хөлбөрч авирах «Уулын замаар»

	«Хөглөгөр алтайн» оргилыг зорив би.

	 

	Элдэв үзлийн салхи шуурганаар

	Эртний түүхийн хавчил хясаагаар

	Эрдэм чадлын эрэл хайгуулаар

	Эцэхийг мэдэхгүй аялж явлаа би.

	 

	Хар багын минь дуу хоолойг

	Харин чи минь таньж байна уу?

	Хамаг үнэнээ дэлгэн яривал

	Хавтгай чихээ тосож чагнах уу?

	 

	Харь түмний хөгжлийг үзээд

	Ханахгүй ховдог сэтгэлтэй боллоо би,

	Халдаж адгаж нөхдөө зэмлээд

	Хажиг зөрүүд нэртэй боллоо би.

	 

	Алтайн өндөр улаан даваанаас

	Ард монголынхоо түүхийг саравчлаад

	Арван буман ард чамдаа

	Аминчлан захих үгтэй боллоо би.

	 

	Аяа мэдэхгүй, чадахгүйг л арилгая» гэж

	Анд нөхөр чинийхээ сэтгэлд

	Ариун улаан зүрхний цусаараа

	Арилахын аргагүй бичихийг хүсэв би.

	 

	Энэ өчүүхэн, бодлын бэлгийг минь

	Эрхэм анд битгий чамлаарай!

	Эрдэнэсийн сангийн алтан баталгаа шиг

	Элэг зүрхэндээ үүрд хадгалаарай.

	 

	1968 он

	 


ЯНЖИНЛХАМД

	Санчиг үсэнд хяруу унаж

	Санааны үзүүрт будан татдаг

	Насан хутгийн минь намар цагт

	Наалинхай хонгор минь юунд учрав?

	 

	Хар бэхийн үстэй явахад

	Хавтай эрийн чадалтай явахад

	Халуун залуу сэтгэлтэй явахад

	Харалгүй ширвэж юундаа буруулав?

	 

	Насан хутгийн минь намар цагт

	Найз хонгор минь юунд ирэв?

	Наалинхай багын үүсгэл хайраар

	Намайг зовоож юунд ирмэв.

	 

	Алтан нарны халуун илчээр

	Алд биеийг минь төөнөхөөр ирэв үү?

	Ариун хайрын амтат дарсаар

	Алжаасан оюуныг минь согтоохоор ирэв ҮҮ?

	 

	Насны минь будант намар цаг

	Наран тунгалгаар юунд мишээв?

	Нарт хорвоогийн хожимдсон жаргал

	Надад юунд сайхныг амлана?

	 

	Зул сарын хүйтэн цаснаар

	Зуны цэцэг зүрхэнд байрлах нь уу?

	Зулгарч унадаггүй цагаан түрүү шиг

	Зуун насны хутгийг хайрлах нь уу?

	 

	Цагийн саалтад хөрөн хөрсөөр

	Чандарт дарагдсан цогийн адил

	Царай дарсан миний зүрхэнд

	Цахилах хүслийн дөлийг бадраа!

	 

	Яруу эгшигт охин тэнгэр минь1

	Ядарсан зүрхний минь цогийг үлээ.

	Ханат гэрийг минь гийгүүлж төөнөх

	Халуун найргийн галыг бадраа!

	 

	1968 он

	 


СОДОН ХАВАР

	Сансарт дүүлсэн амжилт өндөр

	Сайхан ирээдүйн хөгжил сүндэр

	Улс хувьсгалын жарны сондор

	Уудам орны минь содон хавар

	 

	1981 он

	 


ШИНЭ ЖИЛ

	Шинэхэн цасны ширхэг

	Сэм сэмхэн буух мэт

	Шинэ оны баяр

	Үе үехэн айлчилна.

	 

	Шинэ цасны ширхэгт

	Шижир очис цацрах мэт

	Шинэ жилийн сүлд модонд

	Шилэн чимэг сондорлоно.

	 

	Бага насны минь шинэ дээл шиг

	Баяр хөөрөөр сэтгэл мялааж

	Биелээгүй хүсэл бүхнээ гүйцээх

	Бидний итгэл-шинэ жил.


ХОЁР ОД

	Хүлэг морь нь тэнгэрт ниссэн,

	Хүний хүү од болсон

	Хүсэл мөрөөдлийн домог-үлгэрийг

	Хүүхэд байхдаа сонсоо л биз дээ.

	 

	Ард улсаа айл гэмээ нь

	Аав ээж маань нам засаг юм,

	Эх орноо хүлэг гэмээ нь

	Эртний үлгэрийн нисдэг бор юм.

	 

	Арван жаваа ач үрс нь

	Аранзулын нуруунд хожим гарсан юм.

	Эрин зууны хөгжлийн уралдаанд

	Эцэс хавьд дагаж гарсан юм.

	 

	Нисдэг борын дүүлдэг харайлтаар

	Нийгэм журмын бариаг зорьсон юм.

	Саадын ангалыг харайж гараад

	Сансар огторгуйд эрчээрээ дүүлэв.

	 

	Анд нөхөр Жанибековтайгаа

	Авид шидийн хүлэгт дөрөөлөв.

	Газар дэлхийг гажигт тойрдог

	Ган хүлгийн жолоог барилцав.

	 

	Ууган зохиолч Нацагдорж мань

	Ухаан билгээрээ Ангарагт хүрсэн юм.

	Удмын сансарт Гүррагчаа мань

	Уудам огторгуйд биеэрээ хөөрсөн юм.

	 

	Жаргалант нийгэм цогцлон байгуулсан

	Жаран жилийн хөгжлийн барианд

	Саяар ард минь коммунизмын нар өөд

	Сансрын хурдаар ийнхүү дүүлнэ.

	 

	Амгалан энхийн номин тэнгэрт

	Ах дүү хоёр одон мандаж

	Хотол ардын минь суу алдрыг

	Хорвоогийн нартай мөнхлөх болтугай!

	 


III : АЯН ЗАМЫН ШҮЛЭГ

	 


СОЛОНГОС ОРОН

	Уул талгүй хөхөрсөн

	Ертөнцийн сайхан Солонгос

	Усан дундаас ургасан

	Цагаан будааны орон

	 

	Эрдэнэ сувдын чимэг шиг

	Элдэв жимс багсарсан орон

	Эрдэнэ шишийн залаа

	Тогосын өд шиг сугсалзсан нутаг

	 

	Цагаан хувцас намируулсан

	Царайлаг охидын нутаг

	Чадал тамирыг тэтгэх

	Хүн орхоодойн орон

	 

	Бут хуайс бурзайж

	Будаа тариа нэлийсэн газар

	Намираа хур цутгаж

	Найртай амьсгал эелдсэн нутаг.

	 

	Өвсөн дээвэртэй тариачны байшин

	Өндөр намд ярайсан нутаг

	Чулуун хэрэм, сүндэр балгас

	Цуглаж цогцолсон дурсгалт орон

	 

	«Ажилч ардын хичээнгүй гараар

	Аянгыг захирч, цахилгааныг эдэлсэн

	Завод фабрик хот суурин

	Замд үргэлжилсэн хөгжилт орон.

	 

	Хөөрхөн охидын хөнгөн хөл

	Хөгжөөн бүжиг дэгдээсэн орон

	Хөгшид өвгөдийн үлээвэр хаяачим

	Хөг аялгуу уянгалуулсан газар.

	 

	Даруу хөдөлмөрч сайхан ардын

	Дасаж идээшсэн хойчийн орон

	Дайчин баатар хөвгүүд охид нь

	Дайснаа дарсан чөлөөт Солонгос!

	 

	Салхинд задгай тал минь

	Санааны угт цэлийж,

	Саяараа бэлчсэн сүрэг минь

	Нүдний үзүүрт ярайж

	 

	Хаврын цас цоохортож

	Яргуй ургадаг орон минь

	Хамаг амьтны жаргал

	Яргуй шиг дэлгэрсэн нутаг минь

	 

	Зуны хөхөөгийн дуу

	Амгаланг зарласан нутаг минь

	Зуслан айлын үүднээс

	Айраг ханхалсан орон минь

	 

	Намрын хонгор салхинд

	Шивээн толгой найгаж

	Найзалж дассан хонгорыг

	Шивгэнэж сануулах газар минь

	 

	Идэр есийн жавар

	Ид хавыг минь сэргээж

	Эрүүл ягаан цусыг

	Хацарт туяаруулдаг нутаг минь

	 

	Хүүхдийн гийнгоо сонстож

	Хүлэг морь уралддаг

	Хүлэг мориноосоо хурдан

	Хөгжлийг зорьсон орон минь

	 

	Санааны амрагийн адил

	Сэтгэлд дандаа байдаггүй бол

	Сайхан Солонгос оронд би

	Саатаж суух байсан юм.

	 

	Тэгш эрх, ардын жаргалын

	Тэнгэр цэлмэсэн Солонгос орон минь

	Тэгэвч миний сэтгэл зүрхэнд

	Тэмдэг дурсгалаа үүрд үлдээлээ.

	 

	Наян түмэн монголдоо

	Найртай сайхныг чинь хэлье!

	Насан туршид чамайгаа

	Нандигнан дурсаж явъя!

	 

	1956.7.9.

	Пхеньянд

	 


СОЛОНГОСЫН ХҮСЭЛ

	Солонгос хоёр залуу

	Хөзөр наадаж сууна.

	Сонгож тэмдэглэсэн хөзрийг

	Нэг нь эрж мэргэлнэ.

	 

	Байр байрыг нь сольж

	Байн байн өрнө.

	Байгаа эгнээг нь асууж

	Бас бас шалгаана.

	 

	Тэгээд бодлогын аргаар

	Тэмдэгт хөзрийг олоод

	Үлдсэн хөзрийг нь цөмийг

	Үгүйсгэн авч хаяхдаа

	 

	Америкийн түрэмгийлэгчдийг нутгаасаа

	Арилгаж цэвэрлэх нь энэ гэж

	Урвасан Ли Сын Манчуудыг

	Устгаж байгаа нь энэ гэж

	 

	Хүнд сурталтныг хөөв гэж

	Хөрөнгө хулгайлагчдыг залхаав гэж

	Авч хаясаар эцэст нь

	Анхны тэмдэгтийг үлдээв.

	 

	Хоёр залуугийн тоглоомд

	Хотол олны нь хүсэл байна.

	Хуваагдсан орноо нэгтгэж

	Хувьсгалаар хөгжихийн бэлгэ байна.

	 

	Хөзрийн ширээн дээр биш

	Газрын зураг дээр

	Хүслээ биелүүлэх цагийг

	Хүлээж байгаа нь магад байна.

	 

	1956.7.18 

	Хамхын



	



	АМЕРИКИЙН ЦАРАЙ

	Америкийн царайг

	анх үзлээ би

	Алс Нью-Йоркт нь биш

	Паноминьжонд үзлээ!

	Аж төрөн яддаг

	ардуудын нь царай биш

	Алуурчны гарын зэвсэг болсон

	цэргийн нь царай шүү!

	Авгалдай баг шиг

	бараан шил зүүсэн нь

	Аргагүй зүсээ

	буруулахын эрх биз.

	Ар Солонгосын нар

	хурцынх ч биш

	Алтан дэлхийд нүүрээ харуулахад

	халууных биз!

	Араатан чоно хүнд халдахдаа

	Алгын чинээ улаан нүүрнээс нь халширдаг

	Айлын нутагт түрэмгийлж суугаагаа

	Авгай хүүхдийг нь бузарлаж байгаагаа

	Аюулт дайнаар нутгийг нь сүйтгэснээ

	Авгалдай хэлбэрт нүдний шилээр

	Айхтар сайн халхалъя гээ биз!

	Авхаалж өнгөө алдсан өгөр царай нь гэтэл

	Арын хулгай, шилийн дээрэмчинтэй адилхан байна.

	Ар дагзан дээрээ овойлгосон гозон малгай нь

	Араатан чонын овооны арьстай төстэй байна.

	Алд илүү тахир нуман бие нь ч

	Айхтар гуринхалсан цөөвөр чонотой ижилхэн байна

	Аль байдаг хэлбэр дүр нь ингээд

	Араатан махчин чанар шинжийг нь нуугаагүй байна.

	Амгалан ард түмнийг түйвээн түрэмгийлсэн

	Америкийн харгислалын нүүр царайг ер нь

	Алгын чинээ хар шилээр байтугай

	Арван давхар ширмэн багаар ч халхлахгүй вий.

	 

	1956.8.2 

	Кисон

	 


УМАРДЫН САЛХИ

	Холын дулаан орны нийслэлд

	Хоногийн төдий саатан суухдаа

	Хойд зүгийн салхи чамайгаа

	Хонгор янаг шигээ мөрөөдөж байлаа

	 

	Халуун жигнүүрт орсон адил

	Харийн агаарт бүгчимдэн суухад

	Хайртай амрагийн зөөлөн гар шиг

	Хацар нүүрийг минь илдэг ч болоосой, чи!

	 

	Ичихийг мэдэхгүй балчир настай

	Ил шалдан малчны жаалтай

	Ишиг хурганы ойрхон бэлчээрт

	Ижилдэн танилцсанаа санадаг ч болоосой чи!

	 

	Цэцэг хөгцрөм чийгтэй хотноо

	Цэвдэг бүгнэм чимээгүй орчинд

	Цэвэр агаар, цэнгэг салхиа би

	Цээжний янаг шигээ мөрөөдөж байлаа.

	 

	Оюу өнгөт өтгөн цэцэрлэгээс

	Огтхон ч үнэр гарахгүй байна.

	Онгон талын сэвсээ салхигүйд

	Ойн үнэр тардаггүй байна

	 

	Буман цэцгийн охь үнэрээр

	Булбарай биеийг минь зүлгэж өнгөлсөн

	Булгийн ус шиг сэрүүн дэвүүрээрээ

	Бурзайсан хөлсийг минь сэвдэг ч болоосой чи!

	 

	Саруул талд чамтай адилхан

	Сааргүй чөлөөтэй өссөн болохоор

	Санааны амрагийн шивнээ адил

	Салхин чинийхээ сэрчигнээг үгүйлнэ би!

	 

	Гудамжинд ургасан сүглэгэр модод

	Гуутай зураг шиг дүнсийн байна

	Гунхуулж найгуулах салхигүй болохоор

	Гоо үзэсгэлэн нь үхмэл байна

	 

	Улиасны навчнаа сувдлан буусан

	Усан шүүдрийн тунгалаг дусал

	Урьхан чиний зөөлөн аясаар

	Умбаран бууж солонго болдог сон!

	 

	Анхны хайртын минь нимгэн гоёлыг

	Алиахан айзмаараа үелзүүлэн наадаж

	Занабазарын урлаагүй гоо үзэсгэлэнг

	Залуу оюунд минь мөнхөлж өгсөн сөн чи!

	 

	Шинжит намрын хонгор салхинд

	Шивээн толгой халиуран долгилоход

	Шинэхэн амрагийн сэтгэлийн завь

	Шижир долгионд нь сэлүүргүй хөвөлздөг сөн!

	 

	Сайхан бүхний тодрол гэмээр

	Санаа сэтгэлийн бадрал гэмээр

	Саруул соргогийн угтал гэмээр

	Салхин чамайгаа би мөрөөднө!

	 

	Тохилог гудамжаар хөлхөн зугаалавч

	Толгой тархи минь хачин байна

	Тоор жимс хүлхэн шимэвч

	Дотор цээж минь бачим байна

	 

	Ай эх нутгийн минь салхи!

	Ааш ялдам хонгор нөхөр минь!

	Хэзээ чи минь илбэн таалж

	Хэнхдэг цээжийг минь уужим болгоно?

	 

	Шөнө дунд, ашгүй болж

	Шүглийн дуунаар галт тэрэг хөдөлж

	Сүүтгэнэх гэрлээрээ эртний хот

	Сүүлчийн удаа биднийг үдлээ

	 

	Хэрэмт давааг нэвтлэн арлаваас

	Хээрийн салхин умраас сэрчигнэв

	Тансаг үнэрийн баглаа цэцгээр

	Тал нутаг минь даллан дуудав

	 

	Ариуныг авчирч хөшүүнийг хөөсөн

	Алдарт орны минь умардын салхи

	Алсын аянаас эргэж ирэхэд минь

	Амраг нөхөр шиг ийнхүү угтлаа.

	 

	1972.VI.30

	 


НИСЭХ БУУХ ХОЁР

	Хөлөг онгоцонд сууж

	Хөх тэнгэрт хөөрөв

	Хөөрсөн хойноо цонхоор

	Хөрст дэлхийг харав.

	 

	Хөвчин Европ тив

	Хөлийн доор налайж байна.

	Хүчирхэг хот тосгон нь

	Хүүхдийн тоглоом шиг ярайж байна.

	 

	Алсыг зорьсон харгуй нь

	Аалзны шүлс шиг зурайж байна

	Дэлгэр их тариалан нь

	Дээлийн нөхөөс шиг алаглаж байна.

	 

	Ой мод нь хөхөрч

	Олон нуур цөөрөм шиг

	Цөөрөм нуур нь харлаж

	Цөгцтэй ус өрсөн шиг

	 

	Харин би өөрөө

	Хамгийн хаан болсон шиг

	Хангардийн нуруун дээр

	Хаан ширээгээ зассан шиг

	 

	Гардийн өрөөсөн далавч

	Газар дэлхийг халхалж байна.

	Оргил өндрөөс доошоо би

	Омог төгөлдөр ширтэж байна.

	 

	Оргил тэр өндрөөс

	Онгоц хөлөг доошлоход

	Орчин нөхцөлийн байдал

	Ондоо болох нь сонин!

	 

	Хар нүдний үзүүрт

	Хамаг юм тодорно

	Хамаг юм нь сүүлдээ

	Харсаар байтал томорно.

	 

	Хөвчин их нутаг

	Хөдөө тийшээ тэлнэ

	Хөдөлмөрч хүний бүтээл

	Хөх тэнгэр өөд тэмүүлнэ.

	 

	Газар дэлхийн уудам нь

	Гарьдын сүрийг дарав л

	Хамаг олны туурвил

	Хан омгийг минь дарав л.

	 

	Прага. 1959 он


IV : ДУУНЫ ҮГ

	 


ИРЭЭДҮЙН БАРИЛГАЧИН

	(Цэцэрлэгийн хүүхдийн дуу)

	1. Товхгор хөөрхөн дүнз байна

	Туурга ханыг нь өрнө дөө

	Хаалга зурсан банз байна

	Хаана нь үүдийг нь гаргая даа.

	Найз аа, найз аа, нааш ир!

	Надтай байшин барилцаач!

	 

	2. Хээтэй зурмал цонх байна

	Хэдэн гэгээвч гаргах вэ?

	Орой нь шовгор дээвэр байна

	Одоо түүнийг нь тавих уу даа.

	Найз аа, найз аа, наашаа хар!

	Маягтай өндөр болж байна уу?

	 

	3. Дээр дээр нь давхарлаад

	Тэнгэрт тултал барилаа даа

	Дээвэр дээр нь гарвал даа

	Дээшээ наранд ойрхон доо

	Найз аа, найз аа, нааш ир!

	Нар өөд хоёулаа сарвайя!

	 


ЗУГААЛГЫН ДУУ

	1. Гал шиг ха-луун нар-тайд

	Го-лын хө-вөөнд наадац-гаая

	Тунга-лаг у-санд бул-хаад

	Тор-гон эл-сэнд хөр-вөөе!

	(Давталт):

	хү-рэл бари-мал шиг бие-тэй

	хү-дэр жаа-лууд болц-гооё!

	 

	2. Сарь-даг уу-ланд зу-гаалъя

	Са-мар жимс нь эл-бэг шүү!

	Амь-тан урга-мал цуг-луулъя

	Ан-гийн бу-ланд чу-хал шүү!

	(Давталт):

	э-хийн сүү шиг агаарт нь

	э-рүүл чий-рэг өсөц-гөөе!

	 

	3. Шу-гуй мо-донд о-чоод

	Шу-вуунд үүр-цэг засц-гаая!

	Хөл нь нүц-гэн жигүүрт-нийг

	Хөл-дөх аюу-лаас аварц-гаая.

	(Давталт):

	Бай-галь орч-ноо энэ-рэх

	Ба-ян сэтгэл-тэй болц-гооё!

	 

	4. Но-мин тэн-гэр нар-тайгаа

	Но-гоон дэл-хий шим-тэйгээ

	Хү-ний ний-гэм жам-тайгаа

	Хүү-хэд би-дэнд со-нин доо!

	(Давталт):

	Со-нин со-дон бүх-нээр

	Сор-гог оюу-ноо чимцгээе!


АЯЛЛЫН МАРШ

	1. У-лаан. бүч-ний нами-раанд

	Ухам-сар танга-раг а-риун даа.

	Ур-гах нар-ны ту-яанд

	Ур-дах зам минь са-руул даа.

	(Дахилт):

	Цо-воо дуу-гаа ая-лаад

	Цог-той алх-лая, бага-чууд аа!

	Ал-сын орги-лыг зо-риод

	Ая-лалд гарц-гаая., пионе-рууд аа!

	 

	2. Уян-гат бүрээ-иий аял-гуунд

	У-риа дууд-лага догд-луун даа

	Уч-рах саа-дыг дава-хад

	У-рам зориг минь ир-мүүн дээ!

	(Дахилт):

	 

	3. А-лаг бөмбө-рийн ай-замд

	Ал-хаа гиш-гээ мань жигд-хэн дээ.

	Эр-дэм аж-лын а-линд ч

	Эг-нээ жаг-саал мань тэгш-хэн дээ

	(Дахилт)

	 

	4. Эр-вэлзэх түүд-гийн гал маань

	Энгэ-рийн тэмдэгт минь ил-хэн дээ.

	Эв-лэл, на-маа залгамж-лах

	Эр-хэм үй-лст бэл-хэн дээ.

	(Дахилт)

	 


V : МЯЛААГУУДЫН ЕРӨӨЛ

	 


Ц. ДАМДИНСҮРЭНД

	(70 насны нь ойд)

	Огторгуйн харанхуйг нэвтлэн гийгүүлэх

	Одны садан нарны адил

	Олон монгол ард улсын минь

	Оюун билгийн зул болсон

	 

	Эрдэмтэн зохиолч Дамдинсүрэн таны

	Эрхэмсэг зохиол, эрдмийн бүтээл тань

	Энэ Монголын соёлын далайд

	Эрдэнийн шүрэн арал болж

	 

	Эртнээс цогцолж алсаас сүндэрлэснийг

	Эрхэмлэн хүндэтгэдгийн тэмдэг болгож

	Эрүүл энх, насан хутаг

	Элдэв жаргалын дээдийг ерөөе!

	 

	Ажил үйлс амжилт бүтээл тань

	Алтайн нуруу шиг сүндэрлэх болтугай!

	Арван живаа ардынхаа сэтгэлд

	Алтан нар шиг мөнхрөх болтугай!

	 

	Хээнцэр билиг, хэрэгтэй чанарыг тань

	Хэзээнээс бишрэгч журмын нөхөр тань

	Хэдэн бадаг хэлхээ шүлгийн

	Хив хадгаа өргөж барья!

	 

	1978 он

	 


Ш. ЛУВСАНВАНДАНД

	(60 насны нь ойд)

	Алдарт эрдэмтэн академич профессор

	Ахмад багш Лувсанвандан таны

	Эрдэм ухааны эрхэм бүтээл тань

	Энэ ертөнцөд дуурсгалтай билээ.

	Онол эрдмийг хүртсэн шавь тань

	Огторгуйн одон мэт олон билээ.

	Төгс жаран насалсан Тандаа

	Төвшин жаргалыг ерөөсүү ба бүрэн!

	Сүн далай их бүтээлийн

	Сүлд хийморийг хүссүү, ба бүрэн!

	Насан хутгийн ариун хадгийг

	Намируулж өргөн барьсуу ба бүрэн!

	 

	Монгол улсын их сургуулийн Монгол хэл зохиолын тэнхимийн хамт олон

	 

	1969.1.24

	 


Д. ШААРИЙБУУД

	(60 насны нь ойд)

	Мандаж явсан төрийн магад үнэн дурсгал

	Малчин удмын сэхээтний мацаж явсан оргил

	Манай монгол бичгийн манцуйт үр болсон

	Мартагдсан түнгүс аялгууны маяг уянга шингэсэн

	«Манжу гисүн ий» эрдмийг мадаг эндүүгүй түгээсэн

	Мянган иргэнийг тэргүүлж мандах замд нь удирдсан

	Ахмад хүн Шаарийбуудаа амар жаргалыг ерөөе!

	Ашдын дурсгал болгож ард нь үсгээ зуръя!

	 

	УБ. 1969.VI.7

	 


ӨРЛӨГИЙН ЕРӨӨЛ

	Аавдаа

	Алт болсон

	Ээждээ

	Эрдэнэ болсон

	Энэ Монгол улсдаа

	Иргэн болон мэндэлсэн

	Хонгор хөөрхөн дүүд минь

	Нас нэмсний баяр байна.

	Хотол их найрт чинь

	Ерөөл нэмэх завшаан байна.

	Булбарай хөөрхөн царайдаа

	Болсон алимын өнгөтэй,

	Цогтой хөөрхөн нүдэндээ

	Цолмон одны гэрэлтэй

	Аав ээжийнхээ сайхныг

	Авч гарсан дүү минь

	Ард олныхоо удмыг

	Залгамжилж төрсөн дүү минь

	Алтан бага нас тань

	Аз жаргалтай болтугай!

	Ангаа бага цогцос чинь

	Алд дэлэм өстүгэй!

	Ариун тунгалаг оюун чинь

	Алтан нар шиг гийтүгэй!

	Тоглоом наадам чинь

	Тоогүй болтугай!

	Тоохуу маахай гутал чинь

	Товхгүй болтугай!

	Энэ бие чинь

	Эрүүл энх болтугай!

	Эрх жаргал чинь

	Саруул дэлгэр болтугай!

	Есөн тохой өндөр болтугай!

	Ерөнхий олондоо түшиг болтугай!

	Эрдэм чадал чинь ижилгүй болтугай!

	Эх орондоо наран болтугай!

	Эрхэм бүтээл чинь сүндэр болтугай!

	Эгэл түмэндээ нөмөр болтугай!

	 

	1978 он

	 


VI : ШОГ ШҮЛЭГ, ЁГТ ҮЛГЭР



	



	МАЛГАЙТАЙ МЭНДЛЭГЧ НАРТ

	(Шог шүлэг)

	Хөдөөгөөс ирж, үйлдвэрт ажилласан өдөр билээ.

	Хөл ихтэй, аялаг сайхан үдшийн цаг билээ.

	Налгар тэр үдшийг дуурайх мэт аяархан ярилцаж,

	Нааш цаашаа сүлжин зугаалах, олны дундуур

	Өргөн гудамжаар өгсөж, гэрийн зүг явж байтлаа

	Өнө эртний танилтайгаа цавхийтэл учирлаа.

	Атар газрын цэцэг дэлбээгээ сая нээсэн шиг

	Арван тавны сар мандаж сая гарсан шиг

	Хээнцэр сайхан хувцастай хуучин танил мань харин,

	«Хэн бэ дээ энэ чинь» гэсэн шиг бүлтийтэл ширтээд

	Аргагүй л нүд, сэтгэлдээ тусгаж танилаа бололтой.

	Ажлын хувцас, саравчит малгайг минь харлаа бололтой

	«Равдан! Сайн байна уу» гэж би ч бас

	Аанай танилархан гар сунгаж мэндэлтэл харин,

	Асгасан мөнгөний ус шилэн дээгүүр бөмбөрөх шиг

	Анд нөхрийн нүд надаас тэгж бултаад

	Хэзээнээс намайг огт танихгүй, үзээгүй юм шиг,

	Хэдэн жилийн өмнө хамт ажиллаж байгаагүй ч юм шиг

	Мэндийн үгийг минь тоох ч үгүй газар гээж орхиод

	Мэлзэх дээрэмчин шиг мэдээ ч үгүй дээгүүр харж зөрлөө.

	«Аа жигтэй юм аа. Энэ мань намайг таньсангүй юу даа

	Аль эсвэл зориуд ингэж байгаа юм болов уу?

	Хэрэггүй л би түрүүлж мэндэлж дээ, харла!» гэж

	Хэвийн сэтгэл хүйтэрч дотроо дурамжхан бодлоо.

	Хэд хэдэн удаа бид ингэж уулзаад

	Хэл нэвтрэлцэхгүй хэлгүй, дүлий юм шиг зөрцгөөлөө.

	«Арваад жилийн өмнө адилхан «байцаагч» байж,

	Ажил явдлын явцад, сайн танилцсан юм сан.

	Аль алиныхаа дал мөрийг алгадалцан байж,

	Анд найзын ёсоор, харилцан үерхэж байсан сан.

	Одоо би ажилчин болж үйлдвэрт зүтгээд,

	Ондоо болж, тэр маань даргын тушаалд дэвшээд

	Энэ ялгаа нь түүнд хана хэрэм шиг санагдаж,

	Эртний танил талаа сэргээх дургүй болж

	Илбийн хар малгайг өмсөөгүй мөртөө би

	Ингэж түүний нүдэнд өртөхөө больдог байж дээ»

	Тэгж бодоод би нэгэнт хайхрахаа больж»

	Тээглэж мөргөлдөлгүй, үүгээр түүгээр нь зөрдөг боллоо.

	Аялаг сайхан намрын нэг сайн өдөр

	Амралтын костюм, сийрсэн малгай өмсөөд би

	Олны дунд зугаацан энэ тэрийг ажсаар

	Огт санамсаргүй өнөөх танилтайгаа дахиад дайралдлаа.

	Энэ удаа тэр маань «Байз! юу билээ?» гэсэн шиг

	Эргэцүүлж, намайг хөлөөс толгой хүртэл хараад

	Олон жилийн өмнөх шигээ аальхнаар инээмсэглэж,

	Ондоо тийшээ булталгүй намайг чиглэж ирээд

	— Сайн байна уу? Дамба аа! За юу байна?

	Санаж байна уу? хамт ажиллаж байснаа

	Одоо хаа, юу хийж байна даа найз аа! гээд,

	Олон юм ярих дуртай болчихсон байлаа.

	Яагаад ингэж байгааг нь их гайхсан боловч

	«Яах аргагүй л надтай биш, малгайтай минь

	Энэ хүн мэндэлж байна даа» гэж би бодоод

	Эрвэгэр сийрсэн малгайгаа өргөж, дув дуугүй мэхийлээ.

	Өгөөмөр бүтээлээр бүхнийг ивээгч, хөдөлмөрчин хүнтэй биш,

	Өмсөж зүүсэн хувцас хунартай мэндэлдэг нь

	Манай ёс биш, хөрөнгөтний суртал магад мөн гэж

	Матар ахын индрээс би зарлахыг хүснэ.

	 

	1954 он

	 


АЮУЛТАЙ СУУДАЛ

	(Шог)

	Хамаг олноороо

	чухал хэргийг

	зөвлөх гэж

	Ханагар өргөн

	тал шиг танхимд

	ороход

	Халти гишгэчихвэл

	гүн хавчилд

	унана гэсэн шиг,

	Хавьтаж очвол

	халуун галд түлэгдэнэ

	гэсэн шиг,

	Арын суудал руу

	бүгж шигдэх юм,

	зарим нь

	Ан цаваар шургах

	жоомны адил аашлах юм.

	«Аль вэ та минь

	наашаа ойртоод суугаач! гэж

	Арга нь барагдсан

	хурлын дарга нар

	шаардах юм.

	Амьтны ард

	харанхуйн дунд нуугдсаар

	Ажлын дөл

	тэмцлийн хаваас

	салсан

	Амьд хүүр

	хүний сүг болгох

	Аюултай суудал

	урдуур биш

	араар л байна!

	 

	1955 он

	 


ААЛЗ, САЛХИ ХОЁР

	Хорт муухай аалз

	Хорвоо дэлхийд байж гэнэ.

	Шилмүүст модны мөчирт

	Шүлсэн тороо татаж гэнэ.

	 

	Тоогүй олон амьтан

	Тор шүлсэнд нь өртөж гэнэ.

	Ховдог аалзны ходоодонд

	Хоол гүнцэг болж гэнэ.

	 

	Тэгтэл ширүүн салхи

	Тэнгэрт тултал дэгдэж гэнэ.

	Хорт аалзны торыг

	Ховх хийсгэн тасалж гэнэ.

	 

	* * *

	 

	Олны хүслэн болсон

	Омогт ширүүн салхинаас

	Аалзны төрлийн амьтад

	Айдаг болсон нь учиртай гэнэ.

	Арван долоон оны

	Алдарт салхи тэднийг

	Амь сүнсийг нь зайлтал

	Айлгаж орхисон юм гэнэ.

	 

	1953 он

	 


ШОРГООЛЖ, ЦАРЦАА ХОЁР

	Шороо гадагш нь зөөгөөд

	Шоргоолж завгүй байлаа.

	Ажлын чухлыг хийгээд

	Ам нь ч чөлөөгүй байлаа.

	 

	Хадан доогуур сэндийлж

	Харш ордоо босговч

	Их ажил хийлээ гэж

	Илүү үг дуугарсангүй.

	 

	Дээгүүр зантай царцаа

	Дэргэдэх бутанд нь асаад

	Шороо зөөгч шоргоолжийг

	Шоолон ингэж дууллаа.

	 

	Эх адаггүй ажлыг

	Эргэж буцаж хийгээд

	Мангуу энэ амьтан

	Махаа идэж байхад

	 

	Ухаан бодлого ихтэй

	Уулаас сэргэлэн би

	Навч цэцгийн сүүдэрт

	Нандин байр олоод

	 

	Уран сайхан дууллаар

	Ургамал амьтныг уяруулаад

	Хөх тэнгэрт хөөрч

	Хөгжилдөн бүжиглэж байна гэж,

	 

	Царцаа үгээ дуусгалгүй

	Чалчиж нуршиж байтал нь

	Ширүүн бороо түүнийг

	Шилбүүрдэн нүдэж эхлэв.

	 

	Хоргодох газар олохгүй

	Хохирч сүйдэж явахад

	Харин өнөөх шоргоолж

	Харш ордондоо орчхоод

	Ажилгүй царцааг шоолоод

	Ажиггүй хэвтэж байжээ гэж

	 

	Үлгэрт ингэж хэлэвч

	Үнэн учир нь харин

	Царцаа шоргоолж хоёрт биш,

	Чалчих ажиллах хоёрт биз ээ!

	 

	1951 он


ЗАРГА ШҮҮСЭН НЬ

	Хуруу, цохиур, чавхдас гурав

	Хуран цугларч уулзаад

	Хэн нь илүү гавьяатайгаа

	Хэлэлцэж олох болж гэнэ.

	 

	— Утас чавхдасны дээгүүр

	Учиртай байранд дэвхцэж

	Хөг дуу гаргаж

	Хөгжимд оруулдаг би гэж

	Өөрийн гавьяагаа хуруу

	Өргөн магтаж эхэлтэл

	 

	— Харин би илүүтэй гэж

	Хажуугаас нь цохиур маргав.

	Хоосон утсан дээгүүр

	Хоног сараар бүжиглэвч

	Уянгат дууг чи

	Ундруулан гаргаж чадахгүй

	Хөвч утсыг хөндөж

	Хөг аялгуу гаргадаг нь

	Цохиур миний гавьяа гэж

	Цохлон хэлэхэд болно.

	 

	— Сагсуурч биеэ магтахаасаа

	Санаа чинь зовохгүй байна уу?

	Намайг байхгүй бол та нар

	Наргиж юугаараа хөгжимдөх вэ?

	 

	Чавхдас утас омогтойгоор

	Цаглашгүй гавьяагаа магтав.

	Тэдний ингэж маргахыг

	Тэнсэн ажиж байсан

	Хөгжимчин эзэн нь инээж

	Хөгтэй зөвлөгөө өгсөн нь:

	 

	— Гайхалтай сайхан дууг

	Ганцаараа аялж чадсанаа л

	Илүү гавьяатай гэж

	Итгэж хүндэлбэл таарна гэв.

	 

	Ганц ганцаараа байвал

	Ганхийх ч чадалгүйгээ

	Ажиж мэдээд тэд

	Ам нэгдэж өчсөн нь:

	 

	— Хамгийн их гавьяа мань

	Хамтарч нэгдсэндээ юм гээд

	Энэ заргаа орхиод

	Эвтээ орсон гэлцдэг.

	 

	Ямар ч юмыг бүтээхэд

	Яахын аргагүй холбогдох

	Хамтарч нэгдэхийн чухлыг

	Хараа биз дээ, та минь!

	 

	1951 он


ДАРХАН

	Олон хүн нэг дарханд итгэж

	Онц нандин урлал хийлгэх гэв.

	Оюу, номин, шүр, сувдыг түүнд

	Ондоо ондоо юм хийлгэх гэж өгөв.

	Гай болж тэр дархан нь тэнэгхэн гэнэ.

	Гартаа барих аварга ганц алхтай гэнэ.

	Галиртал давтах сүрхий нэг аргатай гэнэ.

	Сувд таана, оюу номин эрдэнийг

	Суурь дөшин дээр өрж аваад

	Дархан нэртэй хойно болох л биз гээд

	Давтаад гарч гэнэ, өнөөх алхаараа!

	Ингэж эхэлсэн дархан юу бүтээхийг

	Илүү тайлбаргүй мэдээ биз та минь

	Албан тушаалын мундаг алх далайгаад

	Аягүй бол «давтаж» шийтгэх гэдэг

	Ондоо сүрхий дархан хааяа байдгийг

	Олон даяараа юу андав гэж дээ!

	Ажил хийх боловсон хүчин та л

	Айхтар тэр дархантай бүү дайралдаг!

	 

	1954 он

	 


ХОЁР ГУРГАЛДАЙ

	Холын Алтай, Хэнтийгээс

	Хоёр гургалдай уулзаад

	Миний дуулал сайхан гэж

	Мэтгэж булаацалдсан гэдэг.

	Хэрлэнгийн шугуйд нутагтай

	Хэнтийн гургалдай хэлэхдээ:

	— Хөвч ойн дууч,

	Хөгжим аяны мастер

	Хөхөө шувуу намайг

	Хөгжилтэй сайхан дуулдаг гэж

	Жигүүр өдөө дэвж

	Жигтэй ихээр үнэлдэг.

	Жинхэнэ дууч тэгж

	Жишээгүй сайхан гэсэн хойно

	Хоолой дууны урнаараа

	Хосгүй илүү нь би биз гэв.

	Ар шилээр нутагтай

	Алтайн гургалдай хариуд нь:

	— Шулга хэлтэй шаазгай

	Шагширч исгэрэх чогчиго

	Аялгуу дууны авьяасгүй

	Араатан гөрөөс хүртэл

	Миний дуулахыг сонсоод

	Мэлмэрч уяран гайхдаг.

	Дууч хөхөө байтугай

	Дургүй араатан хүртэл

	Үлэмж сайхан дуулдгийг минь

	Үнэлж байхыг нь үзвэл

	Арай ч миний чадал

	Ахиу биш үү гэжээ.

	Хоёр шувууны зарга

	Манд хамаагүй гэвч

	Хосгүй уран билигтэн

	Магадалж үүнийг хяналтай!

	Авьяас чадварын үнэлэлтийг

	Алдар нэртээс эрэлгүй

	Өргөн олны үнэлэлтэд

	Өвдөг сөхрөн бишрэлтэй!

	 

	1951 он


ГАШУУН ЭМ

	Аминд хөнөөлтэй өвчнөө

	Ажирдаггүй нэг хүнд

	Энэрэх сэтгэлээр эмч

	Эм тугнаж өгчээ.

	 

	Амсаж дөнгөж үзээд,

	Агсарч, цацаж, ярвайгаад

	«Ай яасан гашуун юм бэ?

	Агь... бохь.. сөс шиг...

	 

	Аварч эдгээх нь ч байтугай

	Алж тонилгох хор дог доо!» гээд

	Эмчийг өшиж занаад

	Эмээ цацаж орхижээ.

	 

	Эмээс салсан өвчтөн

	Эдгэрч хаанаас чадах вэ?

	Тавхан хоноод хөөрхий

	Талийгаач болсон гэдэг

	 

	Гашуун эмтэй адилхан

	Ширүүн шүүмжлэлд хорсогчид

	Ажил төрлийн хувьд л

	Амархан жилийгээч болдог гэнэ.

	 

	1955 он

	 


ХӨӨС, СУВД ХОЁР

	Угаагч хүүхний бөгжнөөс ховхорч

	Устай төмпөнд сувд унахад

	Таазтай усанд сагсайсан хөөс

	Таахалзан дээрэлхэж! ингэж хэллээ.

	— Аяа өнгө муут хөөрхий минь

	Авгайдаа гологдож, угаадсанд хаягдав уу?

	Хашийн өнгөөр бидэн шиг гялалзаж,

	Хальж бялхах хувьгүйеэ чи!

	Биднийг ус хүртэл хүндэлж,

	Бие дээрээ бүүвэйлж байна.

	 

	Хөөрхий чамайг эс тоож

	Хөл дороо гишгэлж байна гэв.

	Сайн чанарт тунгалаг сувдыг

	Сагсуу хөөс элдвээр дайртал,

	Эрдэнийн шигтгээгээ хаячихсанаа мэдээд

	«Ээ хайран юм» гэж дуу алдаад

	 

	Охин, шанага хүйтэн усаар,

	Онгироо хөөсийг намхраагаад

	Усан дотроос шүүрдэн байж

	Унасан сувдаа олж авлаа гэнэ.

	 

	* * *

	 

	Огт хоосон сүрээр

	Овойж хөөс шиг сагсайгаад

	Үнэн чанартанд дээрэлхдэгийн

	Үлгэр нь ийм л бол уу!

	 

	1954 он

	 


ХЭВ

	Үзсэн бүхнээ дуурайдаг

	Үлэмж сэтгэлт сармагчин

	Уран сийлбэрч хүнээс

	Угалзат хэв хулгайлаад

	 

	Хамаг хээ угалзыг

	Хачин сайн хийдэг

	Гайхамшигт уран болсноо

	Газар сайгүй зарлав.

	 

	Гутлын зулаг, зуузай,

	Гөлөм дэвсний угалз,

	Авдар савны хээ,

	Аяга тавгийн хуар

	 

	Элдвийг хийлгэх хүсэлтэй

	Энэ тэр амьтан

	Тэртээ энэтээ газраас

	Тэр сармагчныд очив.

	 

	Өнөөх гайхал сармагчин

	Өөр юугаа хийх вэ?

	Хээ угалз бүхэнд л

	Хэвээ дараад л байжээ.

	 

	Болхи тэр сармагчин

	Боовны ганцхан хэвээр

	Угалз хээ бүхнийг

	Урлаж яаж чадах вэ.

	 

	Хаа хэзээ боловч

	Хамаг ажилд таарах

	Бэлхэн хэвийг эрэгчид

	Бий дэг ээ. Манайд ч.

	 

	1951 он


ХУРУУ, ХОШУУ ХОЁР

	Хуушуур бууз чимхээд

	Хуруунууд завгүй байлаа.

	«Хуниас чимхээс нь муудлаа» гэж

	Хошуу хажуугаас нь голоод

	 

	«Энд ч мах нь гэрэлтээд

	Эгээ л цоорч орхисонгүй.

	Тэнд ч гурил нь зузаадаад

	Тээглэж хахмаар болчхож» гэж

	 

	Элдвээр тэднийг зэмлэхэд

	Эгдүү нь хүрсэн хуруунууд

	 

	«Ингэж муухай хийснийг минь

	Идэхээ больж хайрлана уу?

	Та бидэнд үлгэрлээд

	Тавыг чимхээд өгнө үү?» гэв.

	 

	Идэх голох хоёроос

	Илүү чадваргүй хошуу,

	Үлгэр үзүүлж чадахгүй нь

	Үзтэл ил байжээ.

	Ажилд оролцохгүй мөртөө

	Айхтар голж чалчигчид

	Газар дэлхийд бас

	Ганц хошуу ч биш дэг ээ!

	 

	1954 он

	 


ХЭРЭЭ ШААЗГАЙ ХОЁР

	Алдаж онохын ялгал жамыг

	Ажин ажин гайхан бодоход

	Хөдөө айлын гадаа болсон

	Хөгтэй явдал санаанд орно:

	 

	* * *

	 

	Өндөр шон дээр шаазгай сууж

	Өнгийн гоёлоо наранд гялбуулна

	Отго сүүлээ сүртэй намируулж

	Овтой нүдээр тойрноо ширтэнэ

	Хар хэрээ хөлдүү нэхийнээс

	Халимын өөдөс мэрэн ядав

	Толгой хүзүүгээ булгартал тоншоод

	Тойгийн чинээ цөвдөл олов.

	Өөх үзээд цадсан ч юм уу?

	Өлсөх цагтаа хадгалсан ч юм уу?

	Өөрийн аминдаа харамласан ч юм уу?

	Өнөөх олзоо өтгөнд буллаа.

	Харалган хэрээ олзоо нуугаад

	Хайж шинийг эрэхээр нисэхэд

	Зальтай шаазгай үүцийг нь ухаж

	Завшаан болгож цөвдлийг үмхэв.

	 


ХОЁР ГӨЛӨГ

	Холын аянчны төөрүүлсэн

	Хоёр гөлөг байжээ.

	Харгуйгаар шогшиж яваад

	Халтар нь ингэж хэлжээ:

	 

	— Аяа би чинь эцлээ!

	Аахилж бүр туйлдлаа!

	Цаашаа явж чадашгүй ээ!

	Цагариглаж хэвтээд босошгүй ээ! гэхэд нь

	 

	— Цагариглаж дэмий хэвтэхийн

	Цаад ид нь юү вэ?

	Тэргүүр замаар гэлдрээд

	Тэртээ гүвээг давъяа!

	 

	Шинэхэн жинчний бууцнаас

	Шимтэй булуу ч магадгүй

	Айлын буурин дээрээс

	Адасга год ч мэдэшгүй

	 

	Халтар ах минь явъя гэж

	Хар гөлөг ятгажээ.

	Халтар гөлөг нь сунаж хэвтээд

	Ханшаараа өлийн гутарч улиад:

	 

	— Амттай булуу хүлхэнэ гэхээс

	Арааны шүлс асгаж байна

	Арын хөндийг туулна гэхээс

	Арьс мах шархирч байна.

	 

	Нүнжигтэй год хэмлэнэ гэхээс

	Нүд эрээлжилж, толгой эргэв.

	Дөтлүүр гүвээг давна гэхээс

	Дөрвөн хөл минь янгинан өвдөв.

	 

	Гай болоод юм олдохгүй бол

	Гаслаад гаслаад хожимдох болно.

	Тэгж биеэ зовоосонд орвол

	Тэрийж хэвтээд азаа үзнэ ээ гэв.

	 

	— Хоолны үнэр шиншлээд би

	Хорвоог тойрсон ч гажихгүй

	Тойгны шимтэй булуунаас

	Толгойгоо сольсон ч буцахгүй.

	 

	Эзгүй талд төөрөөд

	Эцэсгүй замд ядраад

	Цангаж өлсөөд горьгүй

	Цагариглаж хэвтээд тусгүй гэхэд

	 

	— Хэвтэхийн сайхан жаргалыг

	Хэзээ чи минь мэднэ дээ!

	Арьс махаа гамнах

	Аргыг яаж сурна даа гээд

	 

	Халтар гөлөг дороо

	Цагариглаж хэвтээд хоцорчээ

	Хар гөлөг нь цаашаа

	Хамраараа шиншлээд тэнэжээ!

	 

	Тэнүүн хөндийг туулаад

	Тэртээ гүвээг даваад

	Тэмээний сэг дээр ороод

	Тэсгийтлээ идэж аваад

	 

	Гэдэс гаран цадаж гэнэ.

	Гэнэт халтрыгаа санаж тэнэ.

	Булуу яс зууж гэнэ.

	Буцаад замаараа харайлгаж гэнэ.

	 

	Өнөөх халтар нь харин

	Өлбөрөөд үхчихсэн байжээ.

	Тэгш жаргалаа олсон шиг

	Тэрийгээд уначихсан байжээ.

	 

	* * *

	 

	Явсан нохой яс зууна

	Хэвтсэн нохой хээл алдана гэж

	Эртний цэцэн үг

	Эндээс гарсан болов уу?

	 

	Арьс махаа гамнасаар

	Амиа алдсан гөлөг шиг

	Адгийн залхуу хүн л

	Авах сургамжтай юм даа!

	Залхуу хойрго зангаас л

	Зайлж яваарай та минь!


ЦАГААН ХЭРЭЭ

	Хэцийн төгөлд үүрлэсэн

	Хэрээнүүдийн чуулган болж тэнэ

	Хэв ёсонд харшилсан

	Хэрэг төвөг шүүж гэнэ.

	 

	Тэдний дундаас нэг

	Тэрслүү хэрээ гарч гэнэ.

	Хамаг хэрээнээс ондоо

	Хасын цагаан байж гэнэ.

	 

	Олон хэрээ гайхаж

	Онцын ихээр түгшиж

	Тойрон цооглон сууж

	Тоншин чичин зэмлэж:

	 

	— Торгон хар хилэн шиг

	Тогооны «гэгээн» хөө шиг

	Хэрээний сайхан зүсээ

	Хэдийнээ чи алджээ!

	 

	Хун цагаан болсон чинь

	Хуншгүй урвасны бэлгэ

	Сүрэг олон биднийгээ

	Сүнсгүй доромжилсны тэмдэг

	 

	Сайхан хар зүсээ

	Санаатай чи хувилгасан байна.

	Садан элгэн биднийхээ

	Сайн нэрийг хугалсан байна.

	 

	Олон бидэндээ гайхуулж

	Оо гурил түрхсэн байна.

	Хар санаа агуулж

	Хамаг өдөө будсан байна.

	 

	Царай зүсээ өөрчилж

	Цаглашгүй буруугаа хүлээ

	Хэрэв эс хүлээвэл

	Хэцийн өндрөөс зайл гэв.

	 

	— Ойн хэрээнээс ялгарах гэж

	Оо гурил түрхсэн биш

	Олон жигүүртнийг бодсоор

	Онгон цагаан боллоо!

	 

	Цагийн хүйтэн жаварт

	Цан хүүрэг тогтсон биш

	Хамаг шувуухайг бодсоор

	Хар зүс минь цайжээ!

	 

	Ясанд шингэсэн чанараас

	Үсэнд тодорсон өнгийг

	Ямар ч усаар угаасан

	Үнэндээ өөр болохгүй шүү!

	 

	Цаглашгүй буруугаа хүлээвч

	Царайгаа хувилгаж чадахгүй.

	Царайгаа хувилгаж чадахгүй хойно

	Чанараа ч бүр ярихгүй!

	 

	Ам тангаргийг минь авсан ч

	Ашиг ердөө байхгүй шүү

	Хэцийн олон хэрээд минь

	Хэргийн учир ийм шүү гэж

	 

	Цагаан хэрээний өчсөнийг

	Цаадуул нь сонсож хирдхийгээд

	Хэрээний тооноос гаргаад

	Хэцийн төглөөс хөөчхөж гэнэ.

	 

	* * *

	 

	Хэрээ шувууны явдал

	Хэнд хүртээлтэй вэ, гэвчиг

	Цагаан хунгийн дэгдээхэй

	Цагдуулын хэрээнд зумлагдах

	Онц шударга ухаантан

	Олон тэнэгт хачлагдах

	Эргэх орчлонгийн жам уу?

	Эргүү мунхгийн гэм үү?


САЛАН БААВГАЙ

	Араатан баавгай

	Анд явжээ.

	Анд яваад

	Аргаль барьжээ.

	Барьсан аргалиа

	Баруун сугандаа

	Бат хавчуулжээ.

	Буцаж яваад

	Буга барьжээ.

	Буга бариад

	Буруу сугандаа

	Бултралгүй хавчуулжээ!

	Орой болоход

	Оготно барьжээ.

	Оготно бариад

	Олзуурхаж аваад

	Баруун сугандаа

	Бас хавчуулжээ.

	Бас хавчуулахдаа

	Анх хавчуулсан

	Аргалиа гээжээ.

	Аргалиа гээгээд

	Ажиггүй явжээ.

	Үдэш болоход

	Үен барьжээ!

	Үен бариад

	Үүц болгоод

	Буруу сугандаа

	Бултрахгүй хавчуулжээ.

	Бултрахгүй хавчуулахдаа

	Бугаа гээчихжээ.

	Бугаа гээчхээд

	Буцалтгүй явчихжээ.

	Түрүүчийг нь гээж

	Сүүлчийг нь сугавчилсаар

	Ичээ нүхэндээ

	Ирээд үзвэл

	Хоёр суга нь

	Хоосон байжээ!

	Хамгийн сүүлд

	Хар шоргоолж

	Хамж хавчуулсан нь

	Хаягдсан байжээ.

	Адаг сүүлд нь

	Алаг шоргоолж

	Авч хавчуулсан нь

	Алга байжээ!

	Салан баавгайн үлгэрийг

	Санаж яваарай багачууд аа

	Эхлээд сурснаа гээлгүй

	Эргэж давтаж байгаарай!

	 

	1958 он

	 


САР ХИРТЭХҮЙ

	Саран дагина Наран залуутай

	Санаа нийлэн жарган суув.

	Дэгжин дэлхийн шалигийн сүүдэр

	Дэлгэр Саран дагинад тусаад

	Мөнгөн цагаан царай зүсийг нь

	Мөнхөд сэвтээж үүрд хиртээв.

	Тэнгэрийн Наран уурлаж хилэгнээд

	Тэргэл улаан царайтай болов.

	Домог-үлгэрт ингэж гардаг

	Дотроо бодоорой залуу хос оо!


VII : ШҮЛГИЙН ОРЧУУЛГА



	



	В. МАЯКОВСКИЙ : БАЙДАГ ДУУ ХООЛОЙГООРОО

	(Найраглалын тэргүүн оршил)

	Хүндэт нөхөр

	залгамж үеийн

	үрс ээ!

	Хүйтэн хөрсөнд

	дарагдсан өнөөдрийг

	төнхөж,

	Манай үеийг

	нягтлан судлахдаа

	та нар

	Магадгүй,

	миний тухай ч

	асууж мэднэ.

	Түүхий усны

	ширүүн дайсан

	болсон

	Түлэм буцламгай

	нэг дууч

	байсан гэж

	Уул шиг овоолсон

	асуултыг чинь

	цэцэрхэн хороож,

	Ухаантай эрдэмтэд чинь

	тэгэхэд

	хариулж ч мэднэ.

	Унадаг дугуй шиг

	нүдний шилээ ав,

	профессор гуай!

	Урьдаар би,

	энэ цаг үеийнхээ

	тухай

	Улмаар

	өөрийнхөө ч тухай

	ярьж өгье.

	Аугаа хувьсгалын

	учрал тавилангаар

	дайчлагдсан

	Ариутган цэвэрлэгч

	усыг нь зөөгч

	би

	Илүү зантай

	олон ааштай

	авгайн адил

	Эзэд ноёдын

	яруу найргийн

	цэцэрлэгээс

	Эр цэргийн

	фронтод

	оргож очсон юм.

	Анхил хонгор,

	амралт зуслан ч

	гэх шиг

	Ариун усны

	тэгшхэн мандал ч

	гэх шиг

	Аятайхан энхрий

	тарьсан цэцэрлэг ч

	гэх шиг

	Анхилхан цэцэрлэгхнээ

	би өөрөө

	тарьсан юм.

	Арчланхан

	би өөрөө

	ургуулна ч

	гэх шиг

	Шүршүүрээс

	шүлгэн усаа

	зарим нь цацах л юм

	Сүйдэж

	дуу хоолойгоо

	зарим нь нухах л юм.

	Буржгархан Митрейки нь ч юм уу?

	мэргэхэн Кудрейки нь ч

	юм уу?

	Бүү үзэгд,

	хэн тэднийг

	мэдэх вэ?

	Хана туурганы

	цаанаас

	даа-ра-ди-ра

	да-на диина гээд

	Хагацаж,

	амар заяа үзүүлэхгүй

	мондалиндах юм.

	Яр янхан,

	хулгай зэлгийн

	газар

	Ям сүрьеэгийн

	цэр нулимсан

	доторх

	Ягаан тэргүүлэгч

	цэцгийн энэ мэт новшноос

	Яруу алдрын минь

	хөшөө сүндэрлэх нь ч

	гайгүй

	Ангийн ухуулгаасаа

	би тэгээд

	уйдаж

	Амрагийн романс

	та нарт бичиж

	суувал

	Аятайхан бөгөөд

	орлоготойхон л

	байх юм биз!

	Харин тэгсэн ч 

	би биеэ

	захиран мэдэж

	Хашхирах

	дуу хоолойгоо

	сонсож авсан юм.

	Ухуулан бархирч

	оройлон толгойлогчийнхоо

	үгийг

	Удам хойчийн

	үрс, нөхөд минь

	сонсоцгоо!

	Наашаа харсан

	амьд бүхэнтэй

	амьд юм шиг ярилцсаар

	Найраг майргийн

	урсгалуудыг

	дөжрүүлэн дарсаар

	Наалинхай уянгын

	ботиуд дээгүүр

	алхална би.

	Дуртай коммунизмын ирээдүйд

	та нарт очихдоо

	Дуулал мууллын

	баатар шиг

	тэгж очихгүй.

	Ордны засаг ба

	шүлэгчийн

	толгой дээгүүр

	Олон үеийн

	нурууг давж хүрнэ,

	шүлэг минь

	Эрлийн сум

	заяаны амрагийг

	олдог шиг очихгүй,

	Элэгдсэн мөнгө

	зоос цуглуулагчид

	хүрдэг шиг очихгүй.

	Эцэслэж мөхсөн

	одны гэрэл

	үзэгддэг шиг ч хүрэхгүй.

	Урьдын Ромын

	боолчуудын

	дархалж хийсэн

	Усан татуурга

	уламжилж ирсний

	адил

	Жинтэй,

	бараатай,

	бүдүүвтэр

	тэр хэвээрээ

	Жил оны бэрхийг

	нэвтлэн очно,

	шүлэг минь.

	Шүлгийг оршуулсан

	номын булшин

	дотроос

	Ширмэн бадгийн минь

	хэлтэрхийг

	санамсаргүй олоод

	Хуучин боловч

	сүртэй зэвсгийн

	адилаар хүндэтгэж

	Хуруу гартаа

	барьж үзэх болно,

	та нар.

	Хүний сонорыг

	зөөлөн үгээр

	энхрийлж сураагүй ч

	Хөшүүн гүжирмэг

	үнэн үгнээс минь

	болоод

	Эргүүлж буржийлгасан

	гэзгэн дотроос

	цухуйсан

	Эмэгтэй хүний

	бяцхан чих

	улайхгүй дэг ээ

	Хуудсан цэргээ

	эгнээ эгнээгээр

	жагсааж

	Хугас мөр

	бадгийнхаа фронтоор

	явж өнгөрье би.

	Мөнхийн алдар,

	мөхөл хоёрын

	алинд ч бэлхэн

	Мөр шүлгүүд мань

	тугалга шиг нүсэр

	бат зогсоно.

	Гарчган буунуудын

	хараа тааруулж

	амыг нь ангайлгаад

	Галлахад бэлхэн

	найраглалууд маань

	зэрэглэн зогсжээ.

	Хамгийн дуртай

	зэр зэвсгийн

	зүйл,

	Халуун тулалдаанд

	шуугьж ороход

	бэлхэн

	Хурц хэлэмгийн

	морин цэргийн

	дайчид минь

	Хурцалсан жад

	толгой холболтоо

	өргөөд хүлээжээ.

	Шүнгэнэтэл довтолж

	хорин жил

	ялан дийлээд

	Шүдээ хүртэл зэвсэглэсэн

	энэ бүх

	цэргүүдээ

	Хамгийн сүүлчийн

	дайзан-хуудсыг нь

	дуустал

	Хатан пролетарийн

	ертөнц чамдаа

	өгнө би.

	Ажилчин олны

	асар олонхын

	дайсан бол

	Аль хэдийнээс

	миний заналтай цуутай

	дайсан юм.

	Өлссөн өдрүүд,

	тонуулсан хөдөлмөрийн

	жилүүд мань бидэнд

	Өнгөт улаан

	тугийн дор

	яв гэж тушаасан юм

	Төрсөн байшингийнхаа

	цонхны хаалтыг

	онгойлгодог шиг бид

	Төгөлдөр Марксын

	боть бүхнийг

	тэгж нээсэн юм.

	Харин тэгэвч

	уншиж тогтоох гэж

	сүйд бололгүй,

	Хаашаа явж

	хэнтэй тулалдахаа

	мэддэг байсан юм

	Диалектикийн ухааныг

	бид Гегелийнхээр

	заалгаж сураагүй

	Дайны талбарт

	суман доогуур

	хөрөнгөтнүүдтэй хөөцөлдөж

	Өөрснөө давшиж,

	эсвэл ухарч

	тулалдаж явахад

	Өнөөх диалектик

	шүлэгт мань

	нэвтэрч орсон юм.

	Суу билигтний хойноос

	бэлэвсэн авгай нь

	болж,

	Сураг алдар нь

	хагацлын хөгжимд

	мандвал мандаг

	Харин шүлэг минь чи

	алдар цуугүй

	эгэл цэргүүд

	Халдан тулалдсаар

	амиа үрсэнтэй

	адилхан үхээрэй

	Олон пүү

	алтан хөшөө

	гантиг авсыг

	Огт тоохгүй

	нулимж орхих

	хүн шүү, би.

	Нэг элгийн

	улс байна

	бид нар цөм,

	Нэр алдраа

	болох дохихоор нь

	хуваалцаж дөнгөнө биз.

	Бэрх тулалдааны дунд

	сүндэрлэн байгуулсан

	социализм мань

	Бид бүхний,

	нийтийн хөшөө

	дурсгал болог!

	Удмынхан минь

	түүхийн урсгалыг

	толь бичгээр шалгаарай.

	Урьдын домгийн

	Лета мөрний

	урсгалаар уруудаж

	«Янхан манхан»

	«ям сүрьеэ»

	«боох хаах» ч гэх шиг

	Янзын хачин

	үгний тамтаг

	хөвөөд ирнэ вий

	Эрүүл саруул

	байгаасай гэж

	та нарын төлөө

	Энэ аймшигт

	хижиг томууны

	цэр буртгийг

	Эрчимт

	ухуулгын шүлгийн

	ширүүн хэлээрээ

	Эрээгүй шүлэгч би

	долоон цэвэрлэж

	явсан юм шүү.

	Эргэх онууд

	сүүлээ чирэн

	улирахад би

	Эртний хөрснөөс гардаг

	соёотон сүүлтэнтэй

	адилсана биз

	Үнэнч нөхөр

	амьдрал минь

	бушуухан давшилчихъя!

	Үлдсэн хоногуудаа

	таван жилийн төлөвлөгөөгөөр

	алхалчихъя!

	Яшил зандны мужаан

	хогшил гэртээ

	илгээдэггүй юм,

	Яруу шүлгээрээ би

	хөрөнгө мөнгө

	хураадаггүй юм.

	Чин сэтгэлийн

	үнэн үгээ хэлэхэд

	надад

	Цэвэрхэн угаасан

	цамцнаас өөр юм

	хэрэггүй.

	Ариун ирээдүйн

	Төв Хороонд

	очоо д би

	Ашиг завшаан эрэгч

	дээрэмчин шүлэгчдийн

	дээгүүр

	Авсаархан жижиг

	зуун боть

	намын номоо

	Алдарт большевикийн

	нандин батлах шиг

	өргөн барина.

	 

	1930 он


УЛЬЯМ ШЕКСПИР : 14-т ШҮЛГҮҮДЭЭС

	* * *

	Мэгдэж сандрахдаа жүжигчин хүн

	Сайн цээжилсэн үгээ алдчихдаг шиг

	Мэнэрч хилэгнэхдээ тэнэг хүн

	Самбаа зоригоо алдаж багтардаг шиг

	 

	Хязгаар хэмжээгүй дурлал хайр

	Хэл амыг минь тагласан дээрээс

	Хайрын сэтгэл хүйтрээгүй мөртөө би

	Хэлэх үгээ олохгүй таг байна.

	 

	Харин чамтай ном минь ярилцаг!

	Хариу үггүй миний үглээч минь

	Хайрыг минь илчилж чамд очихдоо

	Харимж шан шударгаар нэхнэ байх!

	 

	Дуугүй дурлалын үгийг минь уншина уу?

	Дуугарч хэлэхийг нь нүдээрээ сонсоно уу?

	 

	* * *

	Гантиг, хүрэл, газар, далай

	Үеэ болохоор цөм л баларна.

	Ганган зүс үзэсгэлэн-арчаагүй цэцгийг чинь

	Үхэлтэй маргаж, хэрхэн хамгаална?

	 

	Зэс хөшөө, гантиг багана,

	Уул хадыг ч тэсгээлгүй сүйтгэгч

	Цаг нь ирэхийн бэрх аюулаас

	Уран цэцэг чамайгаа хэрхэн аварна.

	 

	Уран өнгийн чинь хоргодоох газар

	Хаанаас олдох вэ? Халаг чааваас!

	Улирах цагийн санжлуурыг зогсоож,

	Хайрт цэцгээ хэрхэн аварна?

	 

	Найдвар алга! Ганцхан хар бэх л

	Нандин хонгор дүрийг чинь аварч мэднэ!

	 

	* * *

	Ахиад горьдох юмгүй болоод

	Тоос хөдөлгөж замаар сажлаад

	Аз жаргалаасаа хэчнээн милээр холдсоноо

	Тоолж гуниглаж явах юутай бэрх вэ.

	 

	Эцсэн морь минь агсмаа мартаад

	Арай чарай л хөлөө зөөх нь

	Энхрий янагаасаа хагацсан хүн

	Адгаж юундаа яарах вэ гэсэн мэт.

	 

	Яргай ташуураар гуядахыг минь тоохгүй

	Хариу янцгааж намайг зэмлэнэ.

	Ядарсан морийг ташуур зовоохоос илүү

	Хангинах дуу нь ясанд хадаж шаналгана.

	 

	Угтах гуниг, үдэгч жаргалаа би

	Уйтгарлан бодож, алсыг ширтэн явна.

	 

	* * *

	Савсаг танхил занг чинь хэн буруу гэх вэ

	Хийморьтой залуугийн явааг чинь гайхаж бишрэхээс яах вэ

	Саар явдлаа гэвчиг, сайхан өнгөөрөө булаад

	Хилэнц нүглээ чи, ид бах болгожээ.

	 

	Хаан хүний бэлзгийн хуурамч шигтгээг харин

	Эрдэнийн очир алмаас гэж эндүү таньдгийн адил

	Хавтай идэр насны чинь халтай-гэмтэй бүхнийг

	Эргэн тойрны чинь улсууд, ид гавьяа болгоно.

	 

	Хурганы зөөлөн арьсыг чоно хэрэв нөмөрвөл

	Яасан олон хонины ясыг хэмлэх бол доо!

	Хувьтай сайхан царай чамд заяасан болохоор

	Ямар олон амьтны янагийн сэтгэлийг татах бол

	 

	Байз даа! Гэвч би чамдаа дурлаж байна

	Байдаг биеэ тушаагаад, нэрээс чинь хуваалцъя.

	 

	* * *

	Орондоо орж тухтай хэвтээд

	Алжаасан биеэ амраая гэхлээр

	Орь мөрөөдөл минь чам руу тэмүүлээд

	Алсын аянд гараад өгөх юм.

	Сохор хүний л үздэг харанхуйг

	Чилсэн нүдээрээ цавчилгүй ширтэхэд

	Содон чамд минь мөргөлчин болоод

	Чин сэтгэл минь зуунтаа бэлчих юм чамд

	Харанхуй дундаас чамайгаа эрж

	Тарчлах зүрхний минь билгийн харцанд

	Хасын дүр чинь гялбан тодроход

	Тас харанхуй ч тансаг болох юм.

	Өдөр шөнө ялгахгүй, аянд гарлаа би

	Өр зүрх амрахгүй, сэтгэлд автлаа би.

	 

	* * *

	Ойн гүнд Купидон тэнгэр үүргэлэн байхад

	Хүсэлт нимфа охин тэнгэр түүний дэргэдээс

	Оволзон дүрэлзэх галтай цуцал сэм аваад

	Хүйтэн булгийн тунгалаг усанд дүрж орхив

	Цуцлын гал харзны уснаа шаржигнан унтраад

	Булгийн ус буцлан халж, бургилан давлаад

	Цуцлай биеийн тэнхэл засаж өвчнөө анагаахаар

	Бургилан ундрах халуун рашаанд хүн цуглав

	Хайр дурлалын адтай бурхан тэр зуур

	Амраг хүүхний минь цогтой нүднээс галыг олоод

	Халуун зүрхийг минь зомгол адил асааж орхиход

	Аяа намайг, бэрх өвчин шаналгах болов.

	Гэвч тэр өвчин халуун рашаанд эдгэхгүй,

	Гэм хор нь болсон янагийн харцанд л эдгэнэ.

	 

	1964 он

	 

	* * *

	Мянган жилийн тээш-хүртэл хөшөө

	Зуун жилийн бардам сүндэр цамхаг

	Манай нүднээ цагийг чимсэн бүхнийг

	Зуурамхай гараараа хугацаа нураахыг үзлээ.

	Эргийн орны нутгийг тэнгисийн долгио

	Алх, ямхаар эвдлэн элээн эзлэхэд

	Эх газар далайг тонон дээрэмдэж

	Аварга их орлогоороо зарлагаа нөхьюү.

	Ээлжлэх өдөр хоног эргэлдэн урсахуйяа

	Эзэн унгийн2 улс бутран мөхөхөд ойртоно.

	Энэ бүхэн юу яриад байна вэ? гэвэл

	Ээлжээ ирэхэд баясгаланг минь аваад одно.

	Ийнхүү үхэл чинь миний гунигт тавилан буюу.

	Ийм л хэврэг жаргалыг би эдэлнэм буюу.

	 

	1981 он

	 

	* * *

	Аньсага зовхио хамхивал, тодоос тод үзьюү би.

	Хар нүдээ нээвэл, харахгүй балай ширтьюү би

	Алмай зүүд нойрондоо, харцаа чамд бэлчээвэл

	Харахгүй балай нүд минь, хараа гэгээ оръюу.

	Үймрэх зүүдэнд бөрөлзөх, бараа сүгийн төдий чинь

	Өдий чинээ их, гоц содон байтал

	Үнэн бодит нь зүүднээс, хэчнээн тодыг санавал

	Өдрийн гэгээнд гялбах өнгө чинь юутай их бол!

	Баргар шөнийн харанхуйд, гэгээ зул минь болсон

	Ариун тунгалаг царайг чинь, өглөө сэрээд гэнэт

	Баярт өдрийн гэгээнд, биеэр тольдон үзвэл

	Аяа надад юутай жаргалын туйл болох сон бэ?

	Зүсийг чинь үзэхгүй өдөр, надад шөнө мэт буюу.

	Зүүдэндээ үзэх шөнө, гэгээн өдрийг орлоюу.

	 

	* * *

	Хэдэр ууртай шигээ чи, хэрсүү ухаантай болтугай!

	Энэлэх сэтгэлийн уруулыг, эрхгүй бүү нээтүгэй!

	Хэрэв эс тэгвэл, энэлэл шаналгаа минь гэнэт

	Эргээ халин бялхаад, эрхгүй давлан гарах нь байна.

	Хайрын сэтгэл чамд харсаар байтал алга ч

	Засдаг хуурамч янаглалаар ч гэсэн залилж үз намайгаа!

	Хариугүй талийх өвчтөн, хажуу дахь отчидоо найдаж

	Засарна эдгэнэ гэж, залбирч горилдог биш үү!

	Эс тоож намайгаа, эргүү солиотой болгох нь!

	Дуугүй суудаг амыг минь, дуртай дургүй ч нээлгэх нь!

	Элдэв солио үг, эмсийн худал ховыг

	Дутуу илүү хошуутан, дуртай чагнах нь магад байна.

	Шившгийн тамга арьсанд минь, шивж гаргахаас аварч

	Сэтгэл хэдий дурдайвч, сэвгүй юм шиг байгаач!

	 

	* * *

	Хэтийн аянд нямбай бэлдэж,

	Сүүлгүй чононоос зөөрөө хамгаалав.

	Хэрэггүй муусайн баялаг новшоо

	Сүрхий цоожоор бэхлэн батлав.

	Алтыг хэрэв чамтай жишвэл

	Газраар хэвтэх өнгөт хог оо!

	Аминаас харам, сэтгэлийн зогоо чамд минь

	Гайтай хулгай халдаж болно.

	Ямар хайрцагт эрдэнэ чамайгаа

	Сэжиггүй бат үүрд цоожилно доо?

	Яваад гарах чинь дураараа ч гэсэн

	Сэтгэл зүрхэндээ л нуухаас биш дээ!

	Аргагүй л томоотой хүний хүслийн нүдийг даллах

	Алмаас эрдэнийг тэнд нууж болно гэж үү!

	 


Т. Г. ШЕВЧЕНКО : ШҮЛГҮҮД

	Амьтан хүнд зориулж

	Алдар нэр олох гэж

	Анхил танхил шүлгээ

	Аялан зохиодоггүй, нөхөд минь,

	Уйтан шоронд суухдаа

	Уйтгар гунигаа мартах гэж

	Уул биедээ зориулж

	Уянгалж бичдэг билээ, би.

	Украин алс нутгаас минь

	Уран үгс нисэн ирж

	Урдах цаасанд минь буугаад

	Уйлж хайлж дуулдаг юм.

	Энэлж шаналсан сэтгэлийг минь

	Энхрий хүүхэд шиг баясгадаг юм.

	Өнөр бүлийн эцэг

	Өөрийн хүүхдүүдээ тойруулсан шиг

	Томоогүй шүлгэн үрс минь

	Толт зүрхийг минь баясгахад

	Өгөөмөр сайхан сэтгэл минь

	Өег тэнэгэр болдог юм.

	Тэртээ алсын замд нь

	Тэтгэж ивээж хайрла гэж

	Тэнгэр бурханд залбирч

	Тэсгэлгүй гуйнам би.

	Хонгор үрс минь нисээд

	Холын нутагт минь хариг л

	Хорвоод амьдрахын хэцүүг

	Хотол олонд яриг л

	Хөхиүн гэр бүлийнхэн минь

	Хүүхэд-шүлгийг минь үнсэг л

	Хөгшин эцэг уярч

	Хөдөлгөж сууг, толгойгоо!

	Золгүй хүүхдүүд төрөөгүй нь дээр гэж

	Зовсон эх үглэж сууг!

	«Хүүхдэд нь би хайртай» гэж

	Хүүхэн хонгор бодож сууг!

	 

	* * *

	 

	Амраг хайртай жирад цэрэг

	Аян дайнаас эргэж ирсэнгүй

	Гоцолж ширтсэний нь учир юу вэ?

	Гонсойж харамсдагийн минь утга нь юу вэ?

	Жүнан өмсөөд гоолигт нь тэр үү?

	Жирвэгэр хар сахалтайд нь тэр үү?

	Энхрийлж намайг Маашаа гэдэгт нь үү?

	Энэ бүхнээс гуньсан минь биш ээ!

	Сайн эрд тоогдохоо байж

	Сайхан зүс минь гандах нь л байна.

	Хамаг охид эрд очоод

	Харин намайг шоолох нь байна.

	Жирад цэргийн хүүхэн гэж

	Жарваганаж тэд инээлдэх нь байна.

	 

	* * *

	 

	Харийн нутагт эрх чөлөөгүй

	Хамаг насаа барах тавиланг

	Буурал өвгөн надаас бусдад нь

	Бурхан тэнгэр минь бүү соёрх

	Тавилангийн эргүүлэг урхинаас мултарч

	Тал нутгаар дураараа явалтай

	Тэгж зугаалах эрх олдохгүй нь

	Тэсэхэд бэрх юутай гаслантай!

	 

	1964 он. 

	Улаанбаатар



	



	С. МАРШАК : ЗУРГААН ОНЦ МУУ

	(Нэг сурагчийн тухай)

	Сургуулиасаа хариад нэг сурагч

	Сурлагын дэвтрээ шургуулгадаа нуужээ.

	Дүнгийн дэвтрийг нь ээж нь асуухад

	Дүүрсэн хэрэг, үзүүлэх болжээ.

	«Онц муу» дүнг нь үзээд

	Огт тэсэлгүй эх нь гасалжээ.

	Муу залхуу хүүтэйгээ мэдээд

	Дуу алдаж эцэг нь асуужээ:

	— Онц муу яагаад авчхав? гэхэд

	— Олиггүй шувуунаас л би болчихлоо.

	Байгалийн хичээлд муухан болоод

	Баобаб модыг шувуу гэчихлээ.

	— Энэнээс ч дор дүн тавимаар гэж,

	Эх нь хүүгээ хатуу зэмлэжээ.

	— Үүнээс дор дүн байхгүй шүү дээ гэж

	Үглэн гомдоллож жаал нь хариулжээ.

	— Хоёр дахь онц мууг яагаад авчхав гэж

	Хонгор эгч нь гайхан асуужээ.

	— Илэн далангүй үнэнээ хэлэхэд

	Имж гэдэг амьтнаас болчихлоо.

	Энэ амьтныг хоолны ногоо гэж

	Эндүүрээд, дэвтэртээ биччихсэн юм!

	— Илжиг чи! гурав дахиа яагаад авав? гэж

	Эцэг нь уурсан зандарч гэнэ ээ.

	— Зөрүү өнцөгтийн налуу тал гэдэг нь

	Зөвлөлтийн мөрөн байх л гэж бодсон юм гэв.

	— Тэгвэл дөрөв дэхийг нь яагаад авчихаа вэ? гэхэд

	Тэр хүү хариулж хэлэхдээ:

	— Эрээн тахийг, Пахом бид хоёр

	Эрвээхэй шавжийн нэг нь гэчихсэн юм гэлээ.

	— Уухай! Тав дахийг нь яагаад авчихаа вэ гэж ээж нь

	Урагдсан дэвтрийг нь хамхиад асуулаа.

	— Бүр хэцүү бодлого өгөхөөр нь

	Бүхэл цаг бодож бодож би

	Хоёр бүхэл гуравны нэг уурхайчин гэж

	Хойно нь бодоод гаргачихсан юм байхгүй юу? гэжээ.

	— Сүүлчийн зургаа дахь муугаа яагаад авав? гэж

	Сүрхий уурласан эцэг нь асуужээ.

	— Каниний хамар хаа байдаг вэ гэж

	Хачин асуулт багш тавихаар нь

	Өнөөх Канинийг нь мэдэхгүй болоод би

	Өөрийнхөө хамрыг Ванягийнхтай заачихсан юм гэжээ.

	— Ёх!.. Мөн ч булай сурагч байна даа!

	Ёрын муухай дэвтрээ аваад

	Явж унт даа!, зүгээр... гэж

	Ядарч цөхөрсөн эх нь хэлжээ.

	Залхуу хүү нь урвайгаад гэлдэрч гэнэ

	За тэгээд унтаж амарч гэнэ.

	Харин тэр шөнө хурхирч хэвтэхдээ

	Хар дарж ингэж зүүдэлж гэнэ.

	Арван сарын аагим халуун өдөр

	Алаг тахиуд нугаар жүнгэнэн нисэлдэнэ гэнэ.

	Урт сүүлээрээ газраас ургасан имжүүд

	Урьхан салхинд найган цэцэглэж байна гэнэ.

	Каниний урт хамар дээр ургасан

	Харанхуй ногоон ойн намаг дундаас

	Урт могой бах мэлхий зэргийг

	Улаан далавчит баобаб шувуу шүүрч байна гэнэ.

	Араатан амьтны жимтэй нэг газар

	Асар өндөр өтгөн ногооны дунд...

	Толгой хөлөө тас татуулан алдаж

	Тоогүй хохирсон уурхайчин хэвтэнэ гэнэ.

	Хамаг амьтан энэ хөөрхий хүнийг

	Харж чадахгүй, уйлж байж гэнэ.

	Хөл толгойг нь хэн огтолчих оо вэ гэж

	Хүрхэрч архирч арслан асууж гэнэ.

	— Энэ дээрэмчин бидний амнаас мултрахгүй!

	Эрж мөрийг нь хайцгаая та минь! гэж

	Аварга биет арамаан уснаас цухуйж

	Амаа ангайн ууртай хуухирч тэнэ.

	Тэр гайхлыг талхалж орхиё гэж

	Тэмээн имж хашхиран хөөж гэнэ.

	— Базах савраас маань хаа зайлах вэ! гэж

	Баобаб мод нэмээд хэлж гэнэ.

	Зургаан цагт тэр хүү цочин сэрээд

	Зузаан хөнжлөөсөө ухасхийн өндийтөл харин

	Өчигдрийн нь тавьсан сандал дээрээ л

	Өнөөх сурлагын дэвтэр нь хэвтэнэ гэнэ.

	 


АГНИЯ БАРТО : ХИЧЭЭЛДЭЭ ОЧИХ ЗАМДАА

	Хичээлдээ Никита яарна

	Хэвлүүхэн гэгч алхална

	Зуур замаас нь тэгтэл

	Зуумхай гөлөг дайрав.

	 

	Никита түүнээс айхгүй ч

	Наташа хажууд нь явжээ.

	— Ай яана аа? гэж охин

	Аймхай, нулимс бөмбөрүүлэв.

	 

	Зоригтой хүү Никита

	Зовлонгоос охиныг аварлаа

	— Дажгүй, хичээлдээ оч! гээд

	Дайрсан гөлгийг хөөлөө.

	 

	Баатар зориг гаргасанд

	Баяр хүргэлээ, охин

	Дахиад аврахын хүсэл

	Давлагаалж гарлаа, хүүд

	 

	— Усанд живсэн ч болно

	Удахгүй нэг живээдэх!

	Ёроолд нь хүргэлгүй би

	Ёсоор нь чамайг аваръя! гэсэнд

	 

	— Чамтай чамгүй живэхгүй! гэж

	Цаад охин нь уурлав гэнэ.

	Учир нь юундаа байсныг

	Ухаарч Таня мэдсэнгүй

	 

	Онгон хүсэлдээ хүү

	Охиныг аварсаар явсан юм.

	Аварга чононоос салгатал

	Ангидаа ирчихсэн байсан юм!


ГЕНРИ УОДСВОРТ ЛОНГФЕЛЛО : ГЭРЧ НАР

	Сайхан хүүхний тунгалаг нулимс шиг

	Сан далайн ёроолын элсэнд

	Хүлээс гинжтэй хэлхээ яс шиг

	Хөлөг онгоцны сэгнүүд ялзрав.

	 

	Гэгээ туяа мөнхөд нэвтрэхгүй

	Хэмжээ баримжаа эгнэгт хүрэхгүй

	Хүйтэн далайн гүн ёроолд

	Хөлөг онгоцнууд лүглийн нойрсов.

	 

	Тэр, боолчуудын онгоц оо, та минь!

	Тэвшин ёроолд нь хүний зовлого бий!

	Хувхай ясанд нь зэвтэй гинж

	Хуучин хэвээрээ зүүгээстэй бий.

	 

	Хар боолчуудын цагаан яс нь

	Хавчиг тэвшин авсан дотроосоо

	«Гэрчийн этгээд нь бид нар» гэж

	Гэрээст эсэргүүцлээ зарлаж байна.

	 

	Хүж их газар дэлхийд

	Хүнийг худалдах бузар зах бий!

	Магнай дээр нь тамга дараад

	Мал шиг зарж, ташуурдан туудаг!

	 

	Эл цөлөөр туугдсан боолчуудыг

	Элээ шувуу уйгагүй дагадаг.

	Элгийг нь тоншиж, цадах хоол

	Эндээс олдохыг шувуу ч мэднэ.

	 

	Аюул гамшиг, уйлаан майлааныг

	Алтны шунал орчлонд тарьжээ.

	Гай зовлонгийн урсгал дээгүүр

	Гаслах дуулал намхрахаа байжээ.

	 

	Цээлийн усны цэлмэшгүй харанхуйгаас

	Цэвдэг далайн авсгүй булшнаас

	Хар арьстан боолчуудын тавиланг

	Харцгаа «бид гэрч нь» гэсээр байна.

	 

	Орос хэлээс. 1957 он


Г. У. ЛОНГФЕЛЛО : СУМ ДУУЛАЛ ХОЁР

	Онилсон сумаа тэнгэрт тавилаа

	Ойлж цойлоод хаачихыг нь үзсэнгүй

	Үүлэнд дэгдэгч түргэн сумыг

	Үзэж гүйцэх нүд хаа билээ?

	 

	Дуулал зохиогоод тэнгэрт дэгдээлээ

	Дуурьсаж хаа хүрэхийг нь дуулсангүй

	Хурдан дууллыг огторгуйд гүйцэх

	Хурц сонор хэнд заяах билээ?

	 

	Олон жилийн хойно, сумаа

	Ой шугуйн дархинаас оллоо

	Яруу шүлгээ мөр мөрөөр нь

	Янаг нөхрийнхөө сэтгэлээс оллоо.

	 

	(Орос хэлнээс. 1957 он)


Г. У. ЛОНГФЕЛЛО : ГОРХИ ДОЛГИОН ХОЁР

	Ариун урсгалын мөнгөн хөлөөрөө

	Алтан элсийг умбаруулан дэвсэлсээр

	Эртний дуучийн энхрий дуулал шиг

	Энгэрийн горхи мяралзан ирлээ.

	 

	Хавчил хадны ангалд хүрхрэн

	Харигийн усны гүехэнд шивгэнэн

	Алс тэртээ шорвог далайн

	Аймшигт долгион цэлэлзэн байна.

	 

	Холдуулж салгасан газрыг орхиж,

	Хоржигнох горхи долгионыг эрнэ.

	Буртаггүй тунгалаг ариун мяралзлагаараа

	Булгилсан сэтгэлийн гашууныг тайтгаруулна.

	 

	(Орос хэлнээс. 1957 он)


Афганистаны шүлэгч ЗИЯ ГАРИЗАДЕ : НЭР ТӨР

	Баатар зоригтон

	ард түмэндээ

	насаа зориулна.

	Бадрах зул

	дүрэлзэн гийгүүлсээр

	тосоо барна.

	Ор дэвсгэрт

	ямбалж цэнгэж

	насаа барснаас

	Оргилсон ажилд

	амиа тавивал

	нэртэй төртэй!

	Эрин улирал

	хүний сайн мууг

	ялгана

	Эрс шударгаар

	насаа барсан

	хүн бахтай!

	Ивээлт эцгийнхээ

	найдварыг алдуулсан хүн

	гаслалтай!

	Ингэсэнд орвол

	ертөнцөд төрөлгүй,

	үхсэн нь ч зохистой!

	Гон биедээ биш,

	өөр бусдад

	жаргалыг эрэгчид

	Гонсойж шаналахгүй,

	бардам тайван

	нөгчиж чадна.

	Тэргүүлэгч цэцэгт

	өргөснөөс нь айхгүй дурлагч нь

	гургалдай биз ээ!

	Тэмүүлсэн янагтаа

	амиа хайрлахгүй дурлагч нь

	амраг биз ээ!

	Гэрэлд тэмүүлсэн

	шөнийн эрвээхэй

	зулд амиа өгнө!

	Гэгээнийг мөрөөдсөн

	шүлэгч хүн

	олонд амиа өгнө!


Ираны шүлэгч ЖАВАХИРИ : ҮЕР

	Уг нь бид

	Усны дусал юм.

	Усны дусалдаа

	Өчүүхэн дусал юм.

	Өчүүхэн дусал шиг

	Үзэгдэх бараагүй,

	Үерлэх чимээгүй,

	Тогтоох аргагүй

	Торолзон жирэлзэн

	Хоорондоо нийлж

	Хоржигнон урссаар

	Цагийн зүү шиг

	Цохилох зүрх шиг

	Өдөр шөнөгүй

	Үүг сааггүй

	Он онд ажилласаар

	Олон жил хөдөлсөөр

	Халгих мөрөн болж

	Хатуу хөрснөөс оргилно.

	Өөрснөө бид

	Мөрөн гол юм

	Мөрөн голдоо

	Өргөн гол юм...

	Горхи горхины ус

	Гол голын урсгал

	Элгэн хадыг эвдэлж

	Эрэг ганган гаргасаар

	Идэрхэг хүчирхэг

	Их үерт

	Ингээд нийлнэ.

	Үнэндээ бид

	Үерийн ус юм.

	Үерийн усандаа

	Үлэмжийн хүч юм.

	Энэ хүчийг минь

	Эх орон ундаалжээ.

	Эвхрэн мушгиран

	Эрчлэн шуугин

	Зогсоох саадыг

	Зомгол шиг хөвүүлнэ.

	Үгээгүй ядуусын

	Үерийн долгионд

	Баячуудын ордон

	Барлагуудын гяндан

	Бараа тороогүй

	Баларч хөвнө.

	Хамаг ардыг

	Хяхан дарлагчид

	Хаврын усны

	Халгилах үерт

	Хамагдаж урсаад

	Хахаж живнэ.


Солонгосын зохиолч ЛИ ГИ ЕН : ХАВАР

	Дулаан сайхан хэдэн өдрийг

	Доогтой байгаль бидэнд бэлэглэв.

	Хаврын янзаар цэцэрлэг шуугьж

	Хавтгай талын цас цоохортов.

	Гэтэл өнөөдөр умраас салхилж

	Гэнэтхэн бүрхэж цас хаялаад

	Давшиж ирсэн хаврын улирал

	Дахиад ухарч эхлэх шиг. Гэвч

	Хавар гэдэг хавар л хойно

	Хаашаа ч зайлахгүй хүрээд ирнэ.

	Хаа ч гэсэн хэрэн хэсээд

	Харцаа тусгаж тойрноо ажиглавал

	Голын эргийн униартагч бутанд

	Гойд улайрагч үдшийн тэнгэрт

	Гарцаагүй ирэх хаврын шинж

	Газар сайгүй нуугдсаныг үзнэ вий.

	Хавар гэдэг хавар л юм даа

	Харьтан дайснаа шинэ хүчээр

	Хамх цохих бэлтгэл хийх гэж

	Хаагдах замын саадыг өнгөрөөх гэж

	Хоёр нэг алхам газар

	Хойшоо ухрах байлдааны тактиктай

	Хорвоо ертөнцийн хаврын довтолгоо

	Холбоод бодоход төстэй байх юм.

	Өвлийн хүйтэн, харанхуйн эсрэг

	Өөдрөг орчлонгийн мөнхийн жам

	Үргэлжийн тэмцэл тасралтгүй тулалдаанаар

	Үзсээр харсаар урагшлан айсуй.

	Урагшлах түүхийн лут алхааг

	Улс түмэн дуулж байна.

	Хүн төрөлхтний хаврын улирлыг

	Хүчээр зогсоож хэн ч чадахгүй!


И. А. КРЫЛОВЫН ЁГТ ҮЛГЭРҮҮДЭЭС : 
АЖИЛСАГ БААВГАЙ

	Хөдөөх тариачин матан дугуй хийж

	Хөхиүн орлоготой амьдардгийг нүдээр үзээд

	Айхтар тэвчээр шаардах тэр ажлаар

	Ажилсаг баавгай оролдож амьдрах гэлээ.

	 

	Олон бээрийн газраас дуу нь сонстож

	Ой модыг тас нясхийлгэж

	Шинэс, хайлс, зулзаган хус тэргүүтнийг ч

	Ширүүн баавгай тоогүй олноор хугалсан

	 

	Өөдтэй урлаг болж өгсөнгүйд, баавгай

	Өнөөх тариачинд очиж зөвлөгөө эрэв:

	 

	«Ямар ч модыг би хугалж чадах юм

	Ядаж нэгийг нь ч матаж чадахгүй юм.

	Учир шалтгаан нь чухам хаана байна?

	Урлах арга нь юундаа байна, хөрш өө?» гэжээ.

	 

	— «Тэр нь даанч түншинд алга болохоос...

	Тэвчээр гэж л нэг юм байдаг даа» гэж

	Тэр тариачин хариу өчиж гэнэ.

	 


И. А. КРЫЛОВ : ХОЁР ТОРХ

	Дүүрэн архитай нэг,

	Хоосон нэг,

	Хоёр торх

	Дүнхэлзэн өнхөрч явжээ.

	Архитай нь чимээгүй

	Аятайхан бөмбөрнө.

	Хоосон нь харин сүртэй,

	Холоос их чимээтэй

	Тэрэг шиг тэчигнэн

	Тэнгэр шиг нэжигнэн

	Улаан тоос манаргаж

	Учиргүй сүртэй өнхрөхөд

	Амьтан сонсоод сүрдэж

	Аа юу за юу зайлжээ.

	Түрчигнэх торх сүртэй ч

	Түрүүчийнхээсээ ашгаар багахан гэнэ.

	 

	* * *

	Амжилтаараа хэн бүхэнд бардагчид

	Аягүй л бол хэрэг дээрээ таг гэнэ

	Хуурай хоосон сүр бадраалгүй

	Хувьт бодлоо дотроо нягтлагч

	Их хүний ам хэл дөмбөгөрхөн ч

	Идтэй лут ажлаараа цуутай гэнэ.

	 


И. А. КРЫЛОВ : ЦАРС ХУЛС ХОЁР

	Ургаа царс нэг удаа

	Уяхан хулстай ярилцаж гэнэ:

	«Аяа чи дорой төрсөн

	Аз заяандаа гомдууштай байна.

	Болжмор хүртэл чамд хүнддэхийг

	Бодоод үзэхэд өрөвдмөөр байх юм.

	Дөлгөөн усанд ар гаргаж

	Дөнгөж салхи сэвэлзэхтэй зэрэг,

	Өмөг түшиггүй чи доройтож,

	Өрөвдмөөр найгахыг чинь харахад хэцүү юм,

	Гэтэл би Кавказтай зэрэгцэн

	Гэгээн нарыг халхлахаар барахгүй

	Аадар бороо салхи шуурганд ч

	Ажиггүй шулуухан зогсож дооглох нь

	Амгалан ертөнцөөр бат хүрээлэгдсэн мэт

	Аюулт шуурга гэсэн чинь надад

	Аясын салхи шиг санагдаж байх юм.

	 

	Мөчир дор минь хоргодсон чамайг

	Мөндөр борооноос хамгаалъя гэсэн ч

	Сайхан байгаль чамд өмчилж

	Салхит арлын эргийг өгсөн нь

	Санавал, чамд дурамжханых л биз» гэв.

	 

	Үет хулс хариу хэлэхдээ:

	«Үнэндээ чи дэндүү өрөвч юм.

	Санаснаас чинь би тийм ч дорой биш

	Салхи шуурганаас айдаг нь би биш.

	Нахилзаж бөхөлзөвч хугардаггүй болохоороо

	Надад хор хүрсэх нь бага билээ?

	Хэдийгээр одоо болтол биеийг чинь

	Хэрцгий салхи хэмхэлж дийлээгүй ч

	Хээнцэр толгойг чинь бөхийлгөж чадаагүй ч

	Харин чамд л илүү аюултай даг даа!

	Харж л сууя даа. Гэвчиг» гэж

	 

	Хулсыг дөнгөж хэлтэл

	Хуйрнах шуурга умраас босож

	Мөндөрт бороо шуугьж гарахад

	Мөнөөх хулс газар наалдав,

	Ургаа царс тэсэж л байв.

	Уухилах салхи улам догшров,

	Сүүдэрт газар өлмийгөөрөө цахалж,

	Сүрлэг тэргүүнээрээ тэнгэрт тулсан

	Аварга царсыг үндсээр нь булга,

	Аваад хаячхаж гэнэ, догшин салхи.

	 


И. А. КРЫЛОВ : ЗААН ХАВ ХОЁР

	(Ёгт үлгэр)

	Амьтанд сонирхуулж, үзмэр болгосон шиг

	Аварга зааныг гудамжаар хөтлөн явав.

	Содон хачинд зааныг тооцдог манайхан

	Сонирхон алмайраад зааныг даган бужигнав.

	 

	Зуумхай хав Моська нэгтэйгээс гарч

	Зааныг үзмэгц бахардан ухасхийж угтав.

	Авалцан үзэлцэж, түүнтэй уралцах гэсэн шиг

	Архиран боорлон, хуцан гаслан, дайраад

	 

	«Эвлэрэхээ боль! Хөрш өө!» гэхэд нь Шавка (хав)

	«Э... хээ! Заантай үзэлцдэг нь чи биш.

	Архирсаар байтал чинь огт ажиггүй

	Авирлан хуцлаа ч гэж ер тоохгүй

	Алхалсаар байгааг нь харахгүй юу!» гэж хариулахад

	«Хаанаас даа» гээд Моська өчив:

	«Зодоон Нүдээн ер хийлгүйгээр

	Зоригтой хэрүүлчид тооцогдож чадна би.

	«Аяа арслан язгуурт Моська ямар хүчтэй вэ?

	Аварга заанд хуцаж байна шүү!» гэж

	Бусад ноход ярьж байг гэж

	Бодож байгаа юм шүү, би бас» гэжээ.

	 

	1953 он

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

